
Yfirlýsing    

 

Hér með lýsi ég því yfir að ritgerð þessi er samin 

af mér og að hún hefur hvorki að hluta né að heild 

verið lögð fram áður til hærri prófgráðu. 

 

 

    --------------------------------------------- 

    Davíð Pétur Steinsson 

Ágrip 

 

Í gegnum aldirnar hafa menn velt fyrir sér þjóðsögunum á bak við 

ýmis örnefni.  Í Álftafirði við Djúp eru þó nokkur þjóðsagnatengd 

örnefni sem tengjast hinum ýmsum flokkum þjóðsagna eins og Jón 

Árnason þjóðsagnasafnari hefur skilgreint þau. Markmið 

ritgerðarinnar var að rannsaka hvar þjóðsagnatengdu örnefnin eru  í 

firðinum, hvernig þau dreifast og hvaða þjóðsaga er tengd 

viðkomandi örnefni. Kannað var hvort hægt var að staðsetja 

örnefnin með nákvæmni og hver sé líklegur nafnvaldur örnefnisins. 

Örnefnin voru kortlögð eins nákvæmt og hægt er, en vegna óljósrar 

staðsetningar einstakra örnefna var það erfileikum bundið á 

köflum. Með hliðsjón af kenningum um landfræðilega dreifingu 

örnefna og tengingum við þjóðsagna og örnefnafræði er líklegt að 

elstu þjóðsagnatengdu örnefnin séu frá upphafi landnáms í 

firðinum. Í grófum dráttum hafa eiginnöfn landnámsmanna mótað 

elstu örnefnin í Álftafirði en síðar taka helgisögur, goðfræði og 

atburðasögur við sem nafnvaldar. Örnefnaþróunin fylgir því 

kenningum um örnefnaþróun, munnlega geymd og breytingum í 

þjóðsagnahefð í nágrannalöndum okkar allvel. 

Áhugaverðasta niðurstaðan er að með með góðu móti er hægt að 

áætla að fyrsti landnámsmaðurinn við Álftafjörð hafi verið Álft á 

Svarfhóli þó annað komi fram í Landnámabók. Þá niðurstöðu 

styðja kenningar úr örnefnafræði, landfræði og þjóðsagnafræði.    

1 Inngangur 

 

Bernska mín í Álftafirði við Djúp er mér mjög minnistæð. Við fjölskyldan bjuggum í 

Súðavík, föðurfólkið bjó á sveitabænum Eyrardal sem var aðeins innar en 

Súðavíkurþorpið en móðurfólkið bjó um 5 kílómetrum innar í firðinum, nánar 

tiltekið á jörðinni Dvergasteini. Við krakkarnir úr fjölskyldunni lékum okkur mikið í 

næsta nágrenni við báða sveitabæina og meðal þess sem okkur þótti skemmtilegast 

að gera á Dvergasteini var að fara í fjöruferðir eða út á fjörðinni á litla róðrarbátnum 

sem Auðunn Árnason langafi minn og bóndi á Dvergasteini átti. Milli sveitabæjarins 

og fjörunnar er stór steinn sem í daglegu tali er kallaður Dvergur (mynd 1). Annar 

steinn, svipaður að stærð er svo úti í sjó um 50 metra frá Dverg og var vinsælt að róa 

að honum og skoða. Allt frá því ég man eftir mér var okkur krökkunum bannað að 

klifra upp á þessa steina, skafa af þeim mosann eða á annan hátt vera að vesenast 

mikið í kringum þá eins og afi orðaði það. Ástæðan var sú að steinarnir voru híbýli 

huldufólks og það mátti að sjálfsögðu ekki trufla huldufólkið. Auðunn afi útskýrði 

tilurð nafnsins Dvergur fyrir mér með sögunni um dverginn í  fjallinu Bardaga sem 

er þvert yfir fjörðinn til móts við Dvergastein. Dvergnum átti að hafa sinnast við 

bóndann sem þá bjó á Dvergasteini og reyndi dvergurinn að kasta stórum steinum 

þvert yfir fjörðinn til að hitta bóndann með þeim.  

Þegar líða tók á unglingsárin var farið í lengri könnunarferðir um fjörðinn og 

var þá vinsælt að tjalda inní fjarðbotni og skoða umhverfið þar. Þar nutu Valagilin 

mestrar athygli og voru farnar margar ferðir að giljunum til að skoða þau og upplifa 

mikilfengleika þeirra. Sagan af  dauðsföllum í Valagiljum vakti óhug okkar 

krakkana. Ekki minnkaði hræðslan við Valagilin þegar mér var sagt að önnur 

þjóðsaga segði að 21 ættu eftir að farast í giljunum, en að einungis 19 hefðu dáið 

fram að þessu. Þessar þjóðsögur ásamt þeim sem seinna bættust í hópinn vöktu hjá 

mér áhuga á örnefnum í Álftafirði og sérstaklega örnefnum sem tengdust þjóðsögum 

og fornum sögnum á einhvern hátt. Ég velti fyrir mér hvernig  þessi örnefni hefðu 

komið til og hvenær. Allt frá því að ég ákvað að legga landfræði fyrir mig var ég 

harðákveðinn í að tengja námið einhvern veginn minni heimabyggð Álftafirði við 

Djúp. Því þótti mér tilvalið að taka fyrir sem rannsóknarefni þjóðsagnatengd örnefni 

í Álftafirði .  

Markmið ritgerðarinnar er  að fá svör við eftirfarandi rannsóknarspurningum: 

Hvar eru þjóðsagnatengd örnefni í Álftafirði? Hvaða þjóðsaga er á bak við hvert 

örnefni? Er hægt að staðsetja örnefnin með nákvæmni? Er það lögun, staðsetning, 

nánasta umhverfi, tíðarandi eða mannlíf fyrri tíma sem hefur gefið tilefni til að um 

þau skapist þjóðsaga? Og að lokum á hvaða tímum urðu þessi örnefni til? 

Þótt ekki séu til margar 

þjóðsögur úr Álftafirði fannst 

mér nauðsynlegt að taka þær 

saman, kortleggja og skrá. 

Framhaldsverkefni verður að 

útbúa fræðsluefni fyrir 

Grunnskóla Súðavíkur í 

samvinnu við kennara þar og 

um leið að útbúa kort fyrir 

ferðamenn og aðra áhugasama 

um þjóðlegan fróðleik. 

 

 

Mynd 1. Steininn Dvergur. 

Reynt var að staðsetja örnefnin eftir bestu getu en oft á tíðum er staðsetning þeirra 

óljós nema þar sem um vel afmarkað fyrirbæri í landslaginu var að ræða t.d Dverg.  

Megnið af heimildunum var fengið úr örnefnaskrám Örnefnastofnunar þar sem 

heimamenn hafa ausið úr þekkingarbrunni sínum síðustu áratugina en einnig var 

leitað að heimildum úr prentuðum miðlum, greinum og bókum og viðtal tekið við 

Láru Jónsdóttur frá Hattardal. Lára bjó lengi í Hattardal og einnig eru heimildir eftir 

föður Láru, Jón Bentsson í ritgerðinni. Langstærstur hluti örnefnaskránna um  

Álftafjörð er skráð eftir bændum sem bjuggu þar og þar af leiðandi þekktu sitt 

nánasta umhverfi mjög vel. Auðunn Árnason, sem bjó lengi á Dvergasteini, lagði 

drjúgan skerf til örnefnaskráningar um Dvergasteinslandið og Svarthamarlandið hjá 

Örnefnastofnun. Arinbjörn G. Guðnason bjó á Seljalandi fram að 10 ára aldri en 

fluttist þaðan á Kambsnes um 1916 og bjó þar fram að tvítugu. Auk þess skráði 

Ágúst Halldórsson ýmis örnefni á Kambsnesi og Sjötúnahlíð. Eftir Gunnar Gíslason 

fyrrum bónda í Súðavík eru höfð ýmis örnefni í nágrenni Súðavíkurjarðarinnar og 

Súðavíkurhlíðar. Örnefni og sagnir um Hlíðarlandið og nágrenni eru skráð eftir 

Ragnari Helgasyni fyrrum bónda á Hlíð.  

Yfirlitsmyndir af Álftafirði voru fengnar með góðfúslegu leyfi Mats Vibe Lund 

og kann ég honum bestu þakkir fyrir. 

Í upphafi ritgerðarinnar er fjallað almennt um þjóðsagnir og munnlega geymd, 

auðkenni þjóðsagna, söfnun og varðveislu þeirra og að lokum fjallað um  rannsóknir 

í þjóðsagnafræði. Næst er fjallað um flokkun þjóðsagnanna sem notuð eru í 

ritgerðinni. Erfitt reyndist þó stundum að staðsetja sum örnefnin innan eins ákveðins 

flokks. Þá tekur við umfjöllun um örnefnafræði og söfnun örnefna almennt í gegnum 

tíðina. Skoðað er hvernig örnefnum reiðir af í gegnum tímann og hvaðan heimildir 

um örnefni eru almennt komnar. Svo er litið til þess hvernig þróun örnefna hefur 

verið í gegnum tíðina í Skandinavíu og Evrópu til að hafa viðmið til að geta 

mögulega áætlað aldur örnefna í Álftafirði. Í framhaldi af því er greint frá hvernig 

staðið var að söfnun heimilda fyrir þessa ritgerð og hvernig  kortagerðin fór fram. Til 

að gefa mynd af rannsóknarsvæðinu kemur svo kafli um  Álftafjörð, legu og mörk 

rannsóknarsvæðisins, byggð og mannlíf og að lokum eru þjóðsagnategnd örnefni í 

Álftafirði listuð upp eftir þeirri flokkun sem ákveðið var að nota og fylgir hverju 

örnefni sagan á bak við  það.  

Að lokum reyni ég svo að fá niðurstöður við rannsóknarspurningunum með 

því að tengja saman kenningar úr þeim fræðigreinum sem stuðst er við í þessari 

ritgerð og þá helst landfræði, örnefnafræði og þjóðfræði. 

2 Þjóðsögurnar 

Gísli Sigurðsson (2002) skilgreinir munnlega geymd þannig að þekking hafi verið 

skipulega varðveitt á munnlegu stigi og geymd í minni fróðra manna sem miðluðu 

þekkingunni áfram með sögum og kvæðum. Fólk hafi fyrr á tímum farið með sögur 

og kvæði um goð, hetjur, konunga og landnámsmenn. Ungt fólk var þjálfað til að 

viðhalda hefðinni og skila þannig sögunum áfram til næstu kynslóða. Jón Guðnason  

(1989) ritar að  almennt séu flestir sammála um að munnlegar heimildir gagnist vel 

hversdagssögunni en  það sem takmarki munnlegu geymdina sé helst gleymska, 

tíðarandinn geti haft áhrif og breytt þannig viðkomandi sögu  auk þess sem tíminn 

sem líður frá upprunalegum atburði, geti haft mikil áhrif. Helsta gagnrýnin á 

munnlegar heimildir innan munnlegrar geymdar er hve huglægar og lýsandi 

munnlega geymdin  sé en hana skorti heildarmynd og yfirsýn.  

Í riti Jóns Hnefils Aðalsteinssonar (1989) kemur fram að þjóðsagan hafi 

varðveist í munnlegri geymd sem sögur sagðar til dægrarstyttingar í 

hversdagsleikanum, sagan hafin yfir stað og stund sögumanns og áheyranda. Sjálf 

merking orðsins „þjóðsaga” hefur verið nokkuð á  reiki allt frá því að  það kom fyrst 

fram  í bréfi Jóns Árnasonar til Jóns Borgfirðings  Jónssonar árið 1859. 

Í formála Íslenskar þjóðsögur II frá 1961 segir Guðbrandur Vigfússon  (1961) 

að Ísland hafi frá  upphafi byggðar verið ríkt af þjóðsögum  um álfa, tröll og 

afturgöngur. Guðbrandur  tekur fram að þessar sagnir séu samgrónar hinum sönnu 

sögum og hafi: 

Hvorar  tveggja sögurnar hafa alizt upp í einu brjósti eins og  samanbornar 

systur,  hjátrúarsögurnar og hinar sönnu sögur, og báðar megu  því með 

jöfnu rétti kallast  þjóðsögur, og hjátrúarsögurnar þeim mun fremur sem 

hugsmíð og skáldskapur er  undirstaða þeirra og þær þrotna því aldrei 

meðan vit og ímyndun ekki brestur, en  yngjast ávalt upp og  bregðast í 

ýmsa hami eftir því sem tíðarandinn leikur ýmsum  áttum.  

Guðbrandur bendir þarna á sífellda  endurnýjun eldri sagna, og í raun endurnotkun 

flökkusagna sem fólk hefur tekið upp  um allt land  eða upp úr erlendum bókum. 

Ekki er hægt að telja að flestar þjóðsögur  séu eintómar stælingar eftir erlendum 

bókum heldur bendir Sigðurður Nordal (1971) á að margt sé líkt með 

frændþjóðunum í Skandinavíu og að svipaðar sagnir  og þjóðsögur hafi lifað þar  

góðu lífi öld fram af öld. Því sé líklegt að ýmis þekkt  sagnaminni hafi komið með 

þeim er hér námu land og þau  sagnaminni síðan  fylgt  kynslóð fram af kynslóð með 

örlitlum breytingu eftir því sem tíðarandinn bauð.  

Hugtakið „ þjóðsaga“ festist svo í sessi er Guðbrandur Vigfússon ritar  formála 

að þjóðsagnasafni Jóns Árnasonar; Íslenskar þjóðsögur og ævintýri. Í formálanum 

notar Guðbrandur hugtakið  „þjóðsaga“ alls 37 sinnum og mætti ætla að við það 

festist skilningurinn á hugatakinu endanlega. Guðbrandur skilgreindi hugtakið sem  

einhvers konar yfirhugtak og fellir ævintýrin líka undir það (Jón Hnefill 

Aðalsteinsson 1989). Upprunalega er  hugtakið þjóðsaga komið úr þýska orðinu  

„Volkssage“ og er eiginlega bein þýðing, sem sagt fólks(þjóð)saga.  Þjóðsögurnar 

hafa því þróast í munnlegri geymd meðal alþýðu manna, og þá helst meðal fólksins í 

sveitum. Því hefur fylgt að alþýðan þaðan  sem þjóðsögurnar eru sprottnar, voru oft 

hvorki læs né skrifandi eða fékkst lítið við lestur og skriftir (Einar Ól.  

Sveinsson,1940).  

Nokkur greinarmunur hefur verið gerður á þjóðsögum og sögnum þegar kemur 

að  tengslum  þjóðsagna við menningarumhverfið. Þjóðsagan er oft fullmótuð og 

hafin yfir það umhverfi þar sem hún er sögð, hún  getur þó aðlagast umhverfi sínu og 

þeim viðhorfum sem ríkja hverju sinni að einhverju leyti. Þjóðsögurnar hafa í 

gegnum tíðina fylgt tíðarandanum, ef hann er myrkur þá eiga draugasögur og sögur 

um galdra frekar upp á pallborðið (Guðrún Bjartmarsdóttir, 1996). Undir þetta tekur 

Jón Hnefill Aðalsteinsson (1989) og bendir á að þjóðsagan sé sögð fólki til 

dægrarstyttingar, sögnin eigi sér frekar rætur í hversdagsleikanum þó oft sé erfitt að 

greina þarna á milli þó að goðsögnin slæðist stundum með sögnunum. Bendir Jón 

Hnefill á að enn í dag sé þessi skipting fullgild þegar frásagnarefni munnlegrar 

geymdar sé rannsakað. 

 

2.1 Auðkenni þjóðsagna 

Það sem helst hefur þótt auðkenna þjóðsögu er að hún er frásögn um atburði sem 

oftast eru dulrænir eða  óvenjulegir. Atburðirnir hafa þá gengið lengi í munnmælum 

og eru verk óteljandi manna sem enginn veit  nöfnin á.  Minni eru ekki eins 

fastmótuð og í ævintýrum heldur eru minnin mikið breytilegri og óreglulegri líkt og 

lífið sjálft. Erfitt  getur verið að greina einstakar og sjálfstæðar sögur í þjóðsögunum, 

hver saga getur verið annari lík en samt ólík í  sumum atriðum.  En eftir því sem 

sögurnar ganga lengur í manna minnum  fá þær fastmótaðari form (Einar Ól. 

Sveinsson,  1940)   Alþýða manna hefur skapað þjóðsöguna í sinni mynd og sett svip 

sinn á hana. Oft eru  sannsögulegir atburðir  tilefni þjóðsögunnar, en í meðförum 

manna á milli hefur sagan skekkst og  afbakast  á ýmsa lund. Oft verður sagan  

einfaldari þar sem aðeins meginatriðin eða uppistaðan helst nokkurn veginn rétt,  

sagan getur hafa ýkst,orðið hlaðnari dramatík, andstæður skerpst og nýjum atriðum 

verið bætt inn í (Jón Hnefill  Aðalsteinsson, 1989). Hlutverk  þjóðsögunnar hefur því 

oft verið að skemmta hlustendum, stytta stundir og stundum notuð til að auðga gráan 

hversdaginn.  

Einar  Ól. Sveinsson (1940) kemst þannig að orði í bók sinni Um  Íslenskar 

Þjóðsögur og lýsir í hnotskurn þjóðsögunum  eins og þær komu mönnum fyrir sjónir 

um miðja  síðustu öld: 

Hér er verið að lýsa mjög margbrotnum fyrirbrigðum, runnum af mörgum 

rótum, hér fer  allt saman, kálfar  og úlfar. Hér eru sagnir, runnar upp úr 

hversdagslífi manna og  hugarburði, hugsun og hjátrú, gömlu og  nýju; hér 

lifa allar tegundir sagna saman og  blandast og verða fyrir áhrifum alls konar 

skáldskapar og  menningarhátta.  

Hjá Einari Ól. Sveinssyni (1940) kemur fram að merkasta einkenni þjóðsagna 

er að þær eru munnmælasögur. Í upphafi voru þær mæltar af munni  fram, kynslóð 

fram af kynslóð. En til að saga sé þjóðsaga verður hún að hafa gengið í 

munnmælum. Þjóðsagan er því frásögn í frekar sundurlausu máli enda breytist 

frásögnin í samræmi við stíl hvers sagnamanns fyrir sig. Þegar tíminn líður hverfa 

þýðingarlitlir aukahlutir en meginatriðin geymast í  minnum sögunar. Hjá Jónasi 

Jónassyni (1908a) kemur fram að ímyndunaraflið og skáldagáfan hafi tekið við hjá 

fólki til að útskýra þá hluti í náttúru og umhverfi sem ekki var hægt að skýra á þeim 

tíma. Flest það sem fyrir bar varð að setja í samandi við einhver öfl sem stóðu fyrir 

utan það sem var sýnilegt eða áþreifanlegt. Þessar skýringar hafa svo lifað í 

munnlegri geymd kynslóð  fram af kynslóð. Vera má að hátt hlutfall þjóðsagna sé 

uppspuni eða þá mjög blönduð sönnum atburðum og ýkjum bætt við  þar sem þurfti, 



7 

 

en engin saga er útilokuð frá þjóðsögum fyrir það eitt að hún sé sönn. Yfirleitt fjalla 

þjóðsögur um yfirnáttúrulegt efni, en samt er engin kvöð  að umfjöllunarefnið þurfi 

að vera yfirnáttúrulegt til að falla undir þá skilgreiningu að vera þjóðsaga (Einar Ól. 

Sveinsson, 1940). 

        

2.2 Söfnun og varðveisla íslenskra þjóðsagna 

Í riti hjá Jóni Hnefli Aðalsteinssyni (1989) kemur fram að við innreið rómatísku 

stefnunnar  á seinni hluta 18. aldar fylgdi í kjölfarið aukinn áhugi á fortíðinni og 

menningu alþýðufólks. Árni  Magnússon stóð fyrir söfnun og skráningu þjóðsagna 

hér á landi á sautjándu öld og í upphafi  þeirra átjándu. Athygli  vekur að vinnubrögð 

Árna við söfnun og skráningu voru hin  sömu og hjá hinum þýsku Grimms-bræðrum 

hundrað  árum síðar. Hins vegar voru þjóðsögurnar  sem Árni safnaði flestum 

gleymdar þangað til Guðbrandur  Vigfússon sendi Jóni  Árnasyni þær árið 1859.  

Yfirleitt er litið svo á að upphaf þjóðsagnafræðinnar megi rekja til útgáfu 

Grimmsbræðra á sagnasöfnunum Kinder- und Hausmarchen sem var gefið út árið 

1812 (Rósa Þorsteinsdóttir, 2007). Við útgáfu þjóðsagna Grimmsbræðra varð 

vakning meðal fræðimanna á Norðurlöndum sem teygði svo áhrif sín hingað til lands 

með aukinni þjóðsagnasöfnun hér  á landi. Á Íslandi voru það helst Magnús  

Grímsson og Jón Árnason sem gengu í það verk að safna þjóðsögum og ævintýrum 

(Jón Hnefill  Aðalsteinsson, 1989). Uppskera þeirrar söfnunar leit svo dagsins ljós 

árið 1862 undir nafninu " Íslenskar  þjóðsögur og ævintýri I-II".  Safn þetta varð til 

þess að fleiri söfn voru gefin út m.a Gríma sem kom út á  árunum 1929-1950 og svo 

aftur árið 1969 undir nafninu Gríma hin nýja, safn Sigfúsar Sigfússonar var  gefið út 

á árunum 1923 til 1938 og svo hafa Þjóðsögur Jóns Árnasonar verið endurútgefnar 

með efni sem var  ekki í fyrri útgáfunni (Guðrún Bjartmarsdóttir, 1996).  

 

2.3 Rannsóknir í þjóðsagnafræði 

Grimms-bræður komu fyrstir fram með rannsóknir og kenningar um þjóðsögur,  

sagnir og goðsagnir, uppruna þeirra, útbreiðslu og  eðli. Í kenningum þeirra fólust  

tvö megin atriði: annað um landfræðilegan uppruna þjóðsagna en hitt um efnislegan  

uppruna. Þær  þjóðsögur sem þeir söfnuðu í Þýskalandi í upphafi nítjándu aldar  

töldu þeir að ættu uppruna sinn að rekja í forsögulegan tíma og að  uppruna þeirra  

væri í Asíu vestanverðri. Hins vegar var svo goðsagnakenning Grimms-bræðra en  

samkvæmt henni voru þjóðsögur  leifar indóevrópskra sagna (Jón Hnefill  

Aðalsteinsson, 1989). Því töldu þeir að einungis væri hægt að skilja þjóðsögurnar  

með því  að endurskapa þær.  

Rauði þráðurinn í mörgum þjóðsögum er sameiginlegt  sagnaminni sem gengur 

þvert á uppruna og atvikastað  margra þjóðsagna. Um uppruna og sameiginleg 

einkenni þjóðsagna tekur Jónas Jónasson (1934b) undir þegar hann bendir á í riti 

sínu að þjóðtrú, þjóðsagnir og ævintýri fjarlægra og óskyldra þjóða séu um margt 

keimlík. Bendir Jónas á að hægt sé að rekja sumar sagnir og sagnaefni frá þjóð til 

þjóðar eins langt aftur í tímann og hægt er og þannig séu jafnvel þjóðsagnir lifandi á 

Íslandi sem voru sagðar austur á Indlandi löngu fyrir Kristsburð.   

Þjóðfræðingurinn Andrew Lang var um þar síðustu aldamót  ákafur talsmaður 

þess  að þjóðsagan hefði orðið til  úr ákveðnum frumþáttum er ættu rætur að rekja til  

frumstæðar fornmenningar og sagna. Siðir og trú sem fundust í stjálbýli  síðustu  

alda ætti sér því aldalanga sameiginlega sögu. Rannsóknir Lang leiddu til þess að  

fræðimenn fóru í auknu mæli að beina athyglinni  að einstökum sameiginlegum 

sagnaminnum frekar  en að þjóðsögunni sem heild (Jón Hnefill Aðalsteinsson, 

1989).  Þannig væri hægt að rekja sig aftur í tímann, með sagnaminni hverrar sögu 

fyrir sig að leiðarljósi.  

Um aldamótin 1900 kom fram ný rannsóknarstefna í þjóðsagnafræði sem  

hefur bæði verið nefnd Finnski skólinn og  landfræðilega rannsóknaraðferðin.  

Helstu áhrifamenn þeirrar stefnu voru finnsku þjóðsagnafræðingarnir Kaarle Krohn  

og Antti  Aaerne. Aðferð þeirra var að safna afbrigði hverrar sögu og taka þær til  

ýtarlegrar samanburðarrannsóknar. Þegar búið var að  greina og hver þjóðsaga 

rannsökuð í  sögulegu og landfræðilegu samhengi þá töldu Krohn og Aaerne geta 

sagt með  nokkurri vissu  hvernig upphafleg gerð hverrar sögu hefði verið og hvers 

vegna  viðkomandi saga hefði fengið þá útbreiðslu sem hún fékk (Jón  Hnefill 

Aðalsteinsson, 1989). Á útbreiðslu upprunalegu sagnanna var því hægt að líta 

landfræðlega og rekja hvernig sögnin breiddist út frá ákveðnum upprunastað, frá 

svæði til svæðis og frá einu landi til annars eins og gárur frá steini sem kastað væri í 

vatn (Rósa Þorsteinsdóttir, 2007). 

Tiltölulega auðvelt  er að rekja  uppruna margra íslenskra sagnaminna. Terry  

Gunnell (1998) telur að vegna einangrunar Íslands í gegnum aldirnar sé  auðvelt að 

sjá  hvaðan þjóðsagnaáhrifin komu á hverju tímabili fyrir sig. Hann heldur því fram 

að sögurnar segi mikið um þjóðfélagið  á hverjum tíma og hvernig samskiptum 

Íslendinga og útlendinga hafi verið háttað í gegnum aldirnar. En mestu skiptir í 

alþjóðlegu  samhengi að þegar íslenskar þjóðsögur eru bornar saman við evrópskar 

þjóðsögur þá komi í ljós hvernig þjóðsagnaefnið er fengið að láni og fært að 

íslenskum  veruleika og menningu hvers tíma. Undir þetta tekur Rósa Þorsteinsdóttir 

(2007) en bendir einnig á að auk þess að fylgja landfræðikenningunni hafi komið 

fram kenningar sem vilja auk þess taka mikið tillit til þess að menningarlegt 

umhverfi hafi áhrif á fræði fólks og þar með sögurnar. Því hafi hver þjóð þróað sín 

staðbundnu  afbrigði úr sameiginlegum upprunalegum sagnaforða. 

Um tilgang þjóðsagna segir Árni Björnsson (1996) að sögurnar geti verið 

skýringar á ýmsum fyrirbærum í íslensku landslagi sem  ekki var auðvelt að skýra 

fyrr á tímum. Klettar og hraundrangar geta varpað ýmsum skuggum og tekið á sig 

kynjamyndir og orðið  upphafið að tröllasögum. Ýmis náttúruhljóð, t.d brak í rekís 

eða brak í ísilögðum vötnum geti vakið upp hugmyndir um nykra og  aðrar 

kynjaverur. Staðbundin landfræðileg fyrirbrigði sem hafa þótt öðruvísi eða 

áhugaverð hafi fengið nafn sem festa þjóðsögurnar við hvert fyrirbæri í landslaginu.  

 

2.4 Flokkun þjóðsagna 

Í riti Jóns Árnasonar (1925) er eftirfarandi flokkun á þjóðsögum og hafa flest íslensk 

þjóðsagnasöfn stuðst við þá flokkun:  Goðfræðisögur, draugasögur, galdrasögur, 

náttúrusögur, helgisögur, viðburðasögur,  útilegumannasögur, ævintýri, kímnisögur 

og kreddur. Þjóðsagnatengdu örnefnin í Álftafirði falla einungis undir 

goðfræðasögur, draugasögur, náttúrusögur, helgisögur og viðburðasögur þegar 

miðað er við flokkun Jóns Árnasonar. Jón Hnefill Aðalsteinsson (1989) ritar 

útskýringar á flokkun Jóns Árnasonar: 

Goðfræðisögur segja frá álfum, huldufólki, dvergum, sæbúum, 

vatnaverum og  tröllum. Rökin fyrir að hafa þessar sögur undir sama 

hatti er að þær eiga flestar  rætur sínar að rekja til norrænna goðsagna. 

Huldufólk virðast hafa verið fyrri tíða fólki  veruleiki eða allaveganna 

stór hluti af einskonar náttúrutrú.  Dvergasögur koma fyrir í norrænum 

goðsagnaheimildum. Í íslenskum  þjóðsagnasöfnum eru fáar dvergasögur 

en þó bregður dvergum fyrir sem  bjargvættum í ævintýrum og einstaka 

örnefni tengjast þeim. Draugasögur eru oft sögur sem hefur magnast upp 

í meðförum manna á milli og eru  þjóðsögurnar íslensku uppfullar af 

sögum af draugum og afturgöngum. Ein grein af  draugasögum eru sögur 

af svipum, sem yfirleitt voru meinlausir, annað en draugarnir  og 

afturgöngurnar. Um draugasögur er allmennt álitið að upphaf sögunnar 

er  frásögn af einhverjum atviki en fljótlega fellur sú sögn að þekktu 

þjóðsagnamynstri  og tekur til sín efnisatriði annarstaðar frá.  

Draugasögur virðast hafa lifað með þjóðinni allt frá upphafi líkt og hjá 

öðrum  þjóðum. Þegar óútskýrðir hlutir gerðust í myrkrinu fyrr á öldum 

var auðvelt og  handhægt að kasta sökinni á draugagang. Náttúrusögur 

eru að stærstum hluta sagnir er tengjast náttúrufyrirbærum eða þjóðtrú. 

Sagnir um náttúrufyrirbæri gefa glögga mynd af hugmyndaheimi 

þjóðtrúarinnar og margvíslegum viðhorfum fyrri kynslóða í 

menningarlegum, þekkingarlegum og trúarlegum efnum. Hlutverk þeirra 

var oft að skýra einstök fyrirbæri en einnig er þeim ætlað að vera 

almennt til fróðleiks og skemmtunar. Helgisögur er runnar undan 

kristninni og eru því sterklega mótaðar af siðum og  sögnum kirkjunnar. 

Af innlendum helgmönnum eru sögur af Guðmundi Góða lang  

fyrirferðamestar. Hlutverk helgisagna er siðferðilegt og bera þær 

trúarlegan og  siðferðilegan boðskap alþýðunni til eftirbreytni. 

Viðburðasögur eru að stórum hluta sagnir og er fjölbreytnin þar mikil. Ef 

tekið er  tillit til viðburðasagna frá seinni hluta miðalda fjalla þær helst 

um landplágur, óáran,  slys, morð, afrek og svaðilfarir. Viðburðasögur 

hafa verið álitnar  fróðleiksefni og meginhlutverk þeirra hefur var að 

forða frá glötun og  gleymsku sögulegu efni sem fólki þótti dýrmætt að 

geyma. Viðburðasagnir hafa því sumar hverjar nokkurt heimildagildi.  

3 Örnefni 

Í riti Mead W.R  (1981) kemur fram að örnefnafræði er vísindagrein sem getur tengst 

og stutt við aðrar vísindgreinar eins og landfræði, þjóðháttafræði, sagnfræði og 

málfræði. Örnefnin geta þannig hjálpað landfræðingum, sagnfræðingum og 

þjóðháttafræðingum  að varpa ljósi á sögulega og landfræðilega þætti. Mikilvægi 

örnefna í varðveislu menningararfsins kom skýrt fram á ráðstefnu Norrænnu 

samvinnunefndarinnar um nafnarannsóknir árið 1977.  Þar segir  að örnefni séu 

mikilvægur hluti umhverfis okkar og menningu. Örnefnin auðkenni hversskonar 

staði og í þeim eru geymd ómetanleg menningarverðmæti. Söfnun og varðveisla 

örnefna sé því mikilvægt hagsmunamál samfélagsins (Þórhallur Vilmundarson 

1980). Í riti Rúnu K. Tetzschner (2003) kemur fram að með auknum rannsóknum á 

miðaldatextum hafi áhugi á örnefnum, fornleifum og öðrum þjóðlegum fræðum 

aukist. Við þennan aukna áhuga hafi sjálft sögusviðið orðið að viðfangsefni og megi 

því tala um einskonar sögustaðafræði þar sem blönduðust saman ýmsar fræðigreinar 

meðal annars textafræði, sagnfræði, þjóðfræði, landfræði og örnefnafræði. 

Í örnefnaflokkun  M. Olsen (1971) er örnefnum skipt í þrjá flokka eftir stærð 

og eðli þess svæðis sem örnefnin eru á. Fyrsti flokkurinn er „Gårdens navn“, þar eru 

örnefni sem eru innan nánasta umhverfis sveitabæja, innan túna. Næsti flokkur  

er „ Bygdens navn“  sem er víðtækari og á við nöfn innan sveitar. Sem sagt nöfn sem 

allir innan sveitarinnar þekkja. Þriðji flokkurinn er „Veiens navn“ sem eru nöfn sem 

gefin eru nátturufyrirbærum í alfaraleið og jafnvel notuð sem kennileyti t.d. fjöll, 

vegir og firðir. Örnefnum í fyrsta flokknum er hættast við að gleymast við það að 

nýir ábúendur taki við sveitabæjum og gefi sínu nánast umhverfi ný nöfn,en hins 

vegar hafa nöfn í þriðja flokknum mesta staðfestu enda notendahópurinn stærri. 

Elstu skrár um örnefni sem varðveittar eru hjá Örnefnastofnun eru frá Brynjólfi 

Jónssyni fræðimanni frá Minna-Núpi. Bynjólfur þessi  safnaði örnefnum í 

Árnessýslu og er elsta dagsetta skráin frá árinu 1910. Nokkru síðar beitti Hið 

íslenzka fornleifafélag sér fyrir því að  safna örnefnum. Á ársfundi félagsins 1918 

var borin upp og samþykkt tillaga um að safna og skrásetja örnefni um allt land 

(Finnur  Jónsson, 1923).  Allt fram að stofnun Örnefnastofnunar Þjóðminjasafnsins 

árið 1969 sá Hið íslenzka  fornleifafjélag um að ýta á eftir söfnun örnefna þó erfitt 

væri að fá fólk til verksins. Örnefnasöfn þau sem urðu til fyrir tilstilli Hins  íslenzka 

fornleifafélags og síðar Þjóðminjasafnsins eru varðveitt í Örnefnastofnun sem nú er 

hluti af Stofnun Árna Magnússonar samkvæmt lögum nr.14 frá árinu 1998 

(althingi.is, 1998). Auk  þess er varðveitt þar allt það efni sem hefur komið annar 

staðar og starfsmenn hafa safnað frá því stofnunin tók til  starfa. 

Til eru örnefnaskrár í einni eða annari mynd fyrir flestar jarðir á landinu en þó 

eru þar nokkrar eyður. Skrárnar eru misjafnar að  gæðum og mikill munur á hve 

ýtarlegar upplýsingarnar um hvert örnefni eru (Jónína Hafsteinsdóttir, 1999). Til 

leiðbeiningar við örnefnasöfnun ritar Þórhallur Vilmundarson (1972) að:  

Örnefnasögnum skal haldið til haga, þótt um sé að ræða ósennilegar eða 

fjarstæðukenndar örnefnaskýringar, enda hafa slíkar sagnir þjóðsagnafræðilegt 

gildi.  

Hjá Jónínu Hafsteinsdóttur (1999) kemur fram að erfitt sé að segja hvenær 

menn fóru fyrst að veit örnefnum athygli sem heimildum og uppsprettu vitneskju um 

fyrri tíma. Örnefnin geta  veitt okkur upplýsingar um margþætta hluti úr fortíðinni 

meðal annars búskap, samgöngur, veiðar, hlunnindi, trúarlíf, slysfarir og hrakningar 

en  einnig um daglegt líf. Í örnefninu sjálfu felist örstutt saga um viðkomandi hlut 

eða fyrirbæri. En meira þarf til, umhverfi, staðhættir og  staðsetning skiptir líka máli 

þegar örnefni er skoðað í samhengi.  

Í riti Árna Óla (1974) kemur fram sú skoðun hans að örnefnin eru mislanglíf af 

ýmsum  ástæðum. Sum hverfa í tímanns rás og önnur koma í staðinn. Örnefni lifa 

lengst þar sem sögn fylgir örnefninu og þess vegna  lifir enn fjöldi örnefna frá 

landnámstíð, vegna þess að til eru skráðar heimildir um uppruna þeirra. Mörg örnefni 

breytast með tímanum  og verða lítt eða ekkert skiljanleg, en haldast þó þótt enginn 

viti núorðið um uppruna örnefnisins. Af reynslunni má ráða að örnefni í  óbyggðum 

sé hættast við að glata sögu sinni. Þessa staðhæfingu tekur Jónína Hafsteinsdóttir 

(1999) undir þegar hún ræðir um að örnefnin verða til með fólkinu í landinu, 

örnefnin lifa með fólkinu sem þar býr og starfar og með því að fólk notar örnefnin í 

daglegu  tali aukast líkurnar á að þau lifi kynslóð fram af kynslóð. Örnefnin hafa 

gengið áfram í töluðu máli frá eldri kynslóðum og þannig  getað festst í sessi. Smalar 

í sveitum hafa notað kennileyti til að rata og sjómenn sömuleiðis til að staðsetja sig 

og  sigla á öruggum slóðum.       

Eins og áður segir hefur þráðurinn milli kynslóðanna stundum slitnað, til 

dæmis við ábúendaskipti, síðasti ættliður fellur frá og/eða  flytur burt og aðkomufólk 

tekur við búinu og þekkir lítt til sögu staðarins og umhverfisins. Þó tekst stundum vel 

til við að halda  örnefnum á lífi með hjálp nágranna og annara sem þekkja til 

staðarins. Íslenska þjóðin hefur sýnt  örnefnum mikla ræktarsemi enda eru þau hluti 

af sál landsins. Örnefnin sjálf hafa lifað frekar en sögurnar af uppruna þeirra. En 

þegar  þær sögur glötuðust í flutningi milli kynslóða, þá tók þjóðtrúin til sinna ráða 

og bjó til nýjar sögur um tildrög örnefnanna þvi sögulaus  örnefni eru eins og 

steingerfingar sem þó er hægt að glæða lífi að nýju (Árni Óla, 1974).  Nafnlaus 

staður verður vettvangur atviks  sem skapar honum nafn. Atvikið getur virðst 

hversdagslegt en samt er þessa atviks minnst og nafnið lifir áfram sem örnefni mann 

fram af manni,  órjúfanlega tengt upphafsatvikinu. Þannig lifir örnefnaforðinn og 

endurnýjast þó sum nöfn glatist, geta þau kviknað að nýju (Jónína  Hafsteinsdóttir, 

1999). Ný örnefni í stað þeirra gleymdu er ekki erfitt að búa til. Um allt land hefur 

þjóðtrúin tekið sagnir úr lífi vætta og yfirnáttúrlegra fyrirbæra og tengt þær 

örnefnunum og þannig hafa þau  fengið líf að nýju (Árni Óla, 1974).   

Í riti Bjarna Einarssonar  (1987) kemur fram að vitað sé að fjöldamörg íslensk 

örnefni séu kennd við huldufólk, álfa, tröll, dverga og fleiri vætti. Vættatrú hafi því 

verið mjög sterk í huga fólks fyrr á tímum og ríkur þáttur í hugsun og hugmyndum 

fólks um heiminn, lífið og náttúruna. Jón Hnefill Aðalsteinsson (1989) bendir á í riti 

sínu að þegar þjóðsögur tengjast örnefnum má segja að þjóðsagan sé kyrfilega  

bundin við ákveðið staðbundið fyrirbæri eða hlut í  landslaginu og þannig lifi sagan 

áfram staðbundið.  

Hjá Jónínu Hafsteinsdóttur (1999) kemur fram að mikið af upplýsingum um 

örefni kemur úr skráðum heimildum, en flest koma þau upprunalega frá 

heimildarmönnum sem þekktu til  staðhátta. Mikið af upplýsingum hefur verið 

safnað með því að skrá niður eftir heimildarmönnum, sem er auðvelt í samfélagi  

frændsemi og kunningskapar. Einn heimildarmaður kannast við annan sem gæti 

gefið upplýsingar um tiltekinn stað eða örnefni, og  þannig koll af kolli. 

Örnefnastofnun hefur haft það verklag að hafa samband við væntanlega 

heimildamenn í síma og ef hægt er koma  heimildarmennirnir til Örnefnastofnunar  

þar sem vitneskja þeirra er skráð. En ef annað er ekki hægt þá heimsækir starfsfólk  

Örnefnastofnunar heimildarmennina og skráir eftir þeim heima hjá viðkomandi. 

Einnig hafa margir heimildamenn tekið upp á því sjálfir  að skrá niður örnefnasögur, 

annað hvort nýja örnefnalýsingu eða viðbætur, athugasemdir og leiðréttingar við það 

sem til var fyrir.  Um örnefnasöfnun kemur fram hjá Rúnu K. Tetzschner (2003) að 

við söfnun örnefna sé merkingarmiðum þeirra lýst, landslagi, kennileitum, tengdum 

atvikum og öllu því sem gæti aukið skilning á viðkomandi örnefni.  Þegar fólk er 

spurt um tilurð örnefnana er það beðið um tilefni nafna, og nána lýsingu staðhátta 

sem getur varpað ljósi á tilurð viðkomandi örnefnis.  

Þórhallur Vilmundarson (1972) ritar að mörg örnefni séu dregin af lögun 

landslags og sé þá oft um samlíkingu að ræða sem endurspeglist í örnefninu. Til að 

auðvelda staðsetningu örnefna eru allar þær upplýsingar sem hægt er að samvefja 

örnefnunum upplýsandi og  reyna örnefnasafnarar að koma því skilmerkilega til 

bókar við örnefnaskráninguna (Jónína Hafsteinsdóttir, 1999). 

Í riti Mead.W.R (1981) kemur fram að í Skandinavíu hafi þróunin orðið þannig 

í örnefna nafngiftum að fyrst hafi sveitabæjum og nánasta umhverfi þeirra verið 

gefin nöfn en það hafi ekki verið fyrr en upp úr árinu 1250 sem fór að bera á 

örnefnum á ám, vötnum, eyjum og fjörðum. Allmennt hafa nafngjafar í upphafi haft 

hag af því  að ráða örnefninu ef það fól í sér tilvísun til nafngjafans sem til dæmis gat 

verið landnámsmaður sem festi nafn sitt við landnámið og þannig festa tilurð sína í 

sessi í sögunni með því að tengja nafn sitt við náttúrufyrirbæri eða svæði innan 

landnámsins. Hallfreður Ö. Eiríkson ritar (1970) að margir landnámsmenn hafi nefnt 

jarðir sínar eftir sjálfum sér eins og ritað er í Landnámu til dæmis Hrafn á 

Hrafnsfjarðareyri, Dýri í Dýrafirði og Örn í Arnardal við Djúp. Hins vegar hafi líka 

verið allmargir landnámsmenn sem koma fyrir í þjóðsögum sem eru ekki skráðir  í 

Landnámu en samt fest sér sannanlega land víða á Íslandi eins og sjá má í örnefnum 

sem hafa lifað áfram fram á okkar dag. Mætti þar nefna Barða  í Barðsvík, Mörð á 

Marðareyri o.fl.  

Um aldursgreiningu örnefna ritar Hanz Kuhn (1951) að margt í örefnunum 

geymi í sér upplýsingar  sem fræða okkur um þjóðtrú liðinna kynslóða. Erfitt getur 

þó verið að fínna út aldur örnefna. Beinar heimildir eru oft af skornum skammti og 

aðrar aldursgreiningarleiðir torfærar og flóknar.  Þó geta þjóðsagnatengd örnefni 

lifað lengi og bendir Hallfreður Ö. Eiríksson (1970) á tvö dæmi þess að þjóðsaga 

hafi við fornleifauppgröft í Noregi og Danmörku  verið staðfest, þótt um 1000 ár hafi 

liði frá atburði til fornleifauppgreftrar. Af því megi áætla að við sértök hagstæð 

skilyrði geti sagnir af einföldustu gerð varðveist lengi. Fornleifauppgröftur í 

landnámshaugum á Íslandi hefur ekki oft verið framkvæmdur, þrátt fyrir að þar eigi 

að leynast gull og gersemar. Yfirleitt segir þjóðsagan sem fylgir haugnum að ef reynt 

er að opna hauginn þá muni illa fara fyrir þeim sem það reyna. Meðal annars átti 

maður sem gróf í haug Geirmundar Heljarskinns að hafa dáið skyndilega. 

Mead.W.R (1981) ritar að þar sem heimildir frá miðöldum eru til samanburðar 

kemur víðast í ljós að aðeins lítið brot örnefna hefur varðveist óbreytt í gegnum  

aldirnar, það eru því líklegt að mikill hluti örnefna sé tilkominn fyrir miðaldir. Uppúr 

árinu 1800 hafi farið að bera meira á þjóðsagnatengdum örnefnum í Skandinavíu og 

að örnefni sem tengjast dvergum, tröllum og öðrum yfirnáttúrulegum og 

goðsagnakendum verum hafi fjölgað mikið í Noregi á því tímabili. Þar var bæði um 

að ræða að nýr skilningur var lagður í gömul örnefni og ný urðu til í samræmi við 

aukinn áhuga á þjóðsögum og  alþýðumenningu.  

 

3.1 Söfnun og skráning örnefnanna í ritgerðinni  

Megnið af örnefnunum er fengið frá Örnefnastofnun auk þess sem tekið var viðtal 

við heimildamann, Láru Jónsdóttur frá Meiri-Hattardal, núna  búsetta á Ísafirði. 

Upphaflega var ætlunin að leita til fleiri heimildarmanna til dæmis beggja afa minna, 

Kjartans Jónssonar frá Eyrardal og Hjalta Auðunnsonar sem báðir þekktu vel til í 

Álftafirði en þeir létust með 5 mánaða millibili áður en vinna var hafin við 

heimildaöflun.  

Örnefnaskrárnar fyrir Súðavíkurhrepp hjá Örnefnastofnun eru afrakstur 

útsendra spurningalista á árunum 1964 til 1980, auk þess  að tillit var tekið til seinni 

viðbóta og  leiðréttinga sem hafa bæst við í tímans rás. Eru þessar skrár frekar 

ýtarlegar og gefa góða mynd af örnefnum í Álftafirði. Í heildina eru örnefnin í 

skránum tæplega 400 en fæst þeirra eru tengd þjóðsögum eða sögnum heldur frekar 

byggða og atvinnulífi auk þess sem þó nokkuð er af náttúrutengdum örnefnum.   

Örnefni þau sem til umfjöllunar eru í þessari ritgerð voru flokkuð og færðar 

inn í tölvu úr  Örnefnaskránum. Einnig var leitað í skriflegum heimildum m.a. 

þjóðsagnasöfnum, sveitalýsingum og ferðabókum. Margt fróðlegt kom fram í 

greinum um Álftafjörð og  viðtölum við heimamenn í gömlum dagblöðum og ritum 

sem ég fann með hjálp vefsins Timarit.is sem býður upp á ýtarlega textaleit í 

skönnuðum skjölum.  

Einn helsti heimildarmaður Örnefnastofnunar um örnefni í Álftafirði var 

Auðunn Árnason langafi minn frá Dvergasteini. Því miður hafa margir sem bjuggu 

yfir miklum fróðleik um Álftafjörð fallið frá undanfarin ár en Lára Jónsdóttir frá 

Hattardal sem hafði veitt Örnefnastofnun mikið af upplýsingum, veitti mér fróðlegt 

viðtal þar sem meðal annars komu fram upplýsingar um útburðarblett við Heiðnafjall 

í Sauradal.  Leitað var líka að blaðagreinum og viðtölum sem hafa birst í dagblöðum 

og tímaritum.  

 

3.2 Kortlagning örnefnanna 

Farnar voru tvær ferðir vestur í Álftafjörð til að skrá og hnitsetja þau 

þjóðsagnatengdu örnefni sem nokkur vissa var um staðsetningu á. Við  

hnitsetninguna var notað Garmin GPS 60 gps tæki með ISNET 93 

hnattstöðuviðmiði. Við stærri svæði, til dæmis útburðarblett á Sauradal var mið tekið 

af frásögn af viðkomandi örnefni til að staðsetja líklegt svæði miðað við lýsingu. 

Kortagerð fór svo fram í landupplýsingahugbúnaði sem heitir Arc Gis, framleiðandi 

Esri, útgáfa 9.2.  Notaður var IS 50 V stafrænn gagnagrunnur frá  Landmælingum 

Íslands með Lambert keiluvörpun.  

Þjóðsagnaflokkarnir eins og þeir eru skilgreindir hjá Jóni Hnefli Aðalsteinssyni 

(1989) eftir upprunalegri tillögu Jóns Árnasonar (1925) í   goðafræðasögur, 

draugasögur, náttúrusögur, helgisögur og viðburðasögur voru búnir til í 

Landupplýsingakerfinu. Hver flokkur fékk mismunandi lit til aðgreiningar. Ekkert 

kerfi var við litagjöfina, einungis reynt að hafa muninn á litum skýrann. Á kortinu 

(mynd. 26) sem sýnir dreifingu nokkura örnefna eftir kenningu Magnusar Olsen 

(1971) var lögun merkjanna höfð þríhyrnd til aðgreiningar frá kringlóttum merkjum 



18 

 

hinna kortana.  Eftirvinnsla korta og ljósmynda var svo framkvæmd í Photoshop CS2 

myndvinnsluhugbúnaði frá  hugbúnaðarframleiðandanum Adobe. 

4  Álftafjörður, lega, mörk 

4.1 Lega og mörk rannsóknarsvæðis 

Álftafjörður er um 12 kílómetra langur, einn til einn og hálfur kílómetri á breidd  og 

gengur inn úr Djúpinu á norðanverðum Vestfjörðum.  Fjörðurinn liggur í norð-norð  

austur en sveigir svo í norður er nær dregur fjarðarmynninu þar sem fjörðurinn 

afmarkast af Arnarnesi vestan megin og  Kambsnesi við  fjarðarmynnið austanmegin 

(Hjálmar R. Bárðarson 1993).  

Um nafngift fjarðarins ritar Jóhann Hjaltason (1963) að munnmæli segi að 

kona sem hafi heitið Álft hafi fyrst byggt Álftafjörð og átti hún að hafa búið á 

Svarfhóli sem átti þá að hafa heitið Svanhóll. Félaga sínum Hetti átti Álft svo að hafa 

fengið land  í Hattardal.  

Álftafjörður er umgirtur háum  fjöllum sem  eru sum skorin af litlum dölum og 

er undirlendi ekki mikið í firðinum nema helst  í fjarðarbotninum og í kringum 

Eyrardalslandið auk þess að undirlendi er ágætt í kringum jarðirnar Saura, Tröð og 

Súðavík þar sem þétting byggðar varð (mynd2). Yfir  byggðinni í Súðavík gnæfa 

Sauratindar (856 m), hæsta fjallið við Álftafjörð og eitt hæsta fjall á 

vestfjarðarkjálkanum (Hjálmar R. Bárðarson 1993). Botn Sauradals gegnt 

Sauratindum og suðurhlíð er eitt samfellt klettabelti sem kallst Heiðnafjall og þar á 

að vera útburðarblettur í heiðni samkvæmt frásögn Láru Jónsdóttur (munnleg 

heimild, 2007). 

Er innar dregur er Langeyri mest áberandi í landslaginu, þar er nátturleg höfn 

þar sem Hansakaupmenn áttu að hafa verið með töluverð umsvif fyrr á öldum 

(Magnús Karl Antonson, ártal óþekkt). Tindurinn Kofri er beint upp af Langeyrinni, 

tindurinn er áberandi á fjallinu sem er Sauradalsmegin kallað Heiðnafjall en 

fjarðarmegin  Dvergasteinshlíð eða Dvergasteinsfjall og ritaði Ólafur Olavius (1775) 

að þjóðsögur segðu frá tjörn með nátturusteinum ætti að vera uppi á Kofranum og 

kæmu náttúrusteinarnir í ljós á Jónsmessunótt.  

Þegar haldið er inn fjörðin frá Langeyri er sveitabærinn Hlíð milli þjóðvegar 

og Kofra. Næsti bær við Hlíð er Dvergasteinn og er þar áberandi stór steinn er 

Dvergur heitir og bærinn er kenndur við. Segir sagan að dvergur einn hafi kastað 



20 

 

þessum stein ásamt tveimur öðrum steinum yfir fjörðinni og hafi þeir lent þar sem 

þeir liggja enn í dag, einn í sjó, sá sem heitir Dvergur uppaf fjöruborðinu og sá þriðji 

inn á túninu  (Friðrik Guðmundsson, 1954). Leynihjalli liggur út með 

Dvergasteinsdalnum í  átt að Svarthamri, á Leynihjalla á að hafa sést til hests með 

gullin reiðtygi sem hvarf svo skyndilega. Á þessu svæði eiga auk þess að vera tveir 

álagablettir, annar stutt frá Leynihjalla nálægt Svarthamrinum sjálfum en hinn 

álagabletturinn er niður við sjó (Auðunn Árnason, 1964b).  

Við suðurenda Svarthamarsfjalls er töluvert undirlendi og stóð bærinn 

Svarfhóll þar í margar aldir, þar var að öllum líkindum kirkja fyrr á öldum og líklega 

verið höfðingjasetur í upp hafi landnáms. Svarfhólslandið á að hafa verið skógi vaxið 

í upphafi landnáms þó lítið sjáist þar nema lágvaxinn birkigróður í dag (Magnús 

Þórðarson,  1952). Fyrir ofan Svarfhól á að vera stór haugur þar sem sögur segja að 

ýmsir dýrgripir, eða jafnvel heilt landnámsskip sé grafið (Lára Jónsdóttir, munnleg 

heimild 2007). Upp af Svarfhól liggur Svarfhólsdalur, þar rennur Seljalandsá í 

nokkrum fossum niður að árós sem er einfaldlega kallaður Ós. Upp af Seljalandi lá 

fjölfarin leið upp og hjá Valagiljum upp á Álftafjarðarheiði vestur til Önundarfjarðar. 

Breiðir hjallar liggja frá Hestskarði niður að Valgiljum og er Rekstrarhjalli einn af 

þeim (Guðrún Guðnadóttir . Á Rekstrarhjalla er álagablettur sem var sleginn í óþökk 

sumra sláttumanna og við álagablettinn hefur sést til huldukonu að sögn Helga 

Jónssonar (1909).  

Valagil sem liggja við enda Rekstrarhjallans eru allhrikaleg og líklega eitt 

þekktasta örnefnið í firðinum að Kofra undanskildum. Gilin eru há og fossar á þar 

niður og á vetrum eru svellbunkar uppaf giljunum sem eflaust hafa verið göngufólki 

hættulegir í þoku og myrkri fyrr á tímum þegar einu leiðirnar milli fjarða voru annað 

hvort yfir fjallaskörð eða á bátum. Ein þekktasta þjóðsagan á að hafa gerst við 

Valagil er móðir varð úti en ungur sonur hennar lifði af og var bjargað af bændum 

frá Svarfhóli og Seljalandi (Guðni Einarsson, 1946). 

Mynd 2. Álftafjörður. Meiri-og Minni Hattardalur neðst hægra meginn. Svarthamar, 

fæðingarstaður Jóns Indíafara beint undir svarta hamrinum vinstra megin fyrir miðju. 

Sjötúnahlíð liggur út fjörðinn austan meginn (Mynd: Mats Vibe Lund). 

Fjarðará fellur í tilkomumiklum fossum í þröngum og fallegum gljúfrum innst 

í botni fjarðarins vestanmeginn við innanverða  Vatnshlíðina sem er þverhníptur 

hluti þess fjalls sem skiptir fjarðarbotninum í tvo hluta (mynd 3). Austur hluti 

fjallsins er ekki eins hrikalegur heldur aflíðandi í átt að  Minni- Hattardal og Meiri-

Hattardal (Einar Þ. Guðjohnsen, 1996).  

Út frá Hattardal liggur fjallshlíð, sem heitir Sjötúnahlíð alla leið að Kambsnesi 

sem er yst í firðinum austanmegin (mynd5). Er hlíðin gróðursnauð með stórum 

skriðum sem sumar ná alveg niður að sjó (Magnús Þórðarson, 1952). 

 



22 

 

 

Mynd 3. Álftafjarðarbotn. Fjallið Vatnshlíð þverhnýpt fyrir miðri mynd (Mynd: Mats Vibe 

Lund). 

Segir sagan að nafnið Sjötúnahlíð sé komið af því að þar hafi verið sjö býli fyrr 

á tímum en erfitt er að gera sér það í hugarlund í dag því undirlendi er ekki mikið 

þeim megin fjarðarins (Jóhann Hjaltason, 1949). Brún fjallshlíðarinnar á Sjötúnahlíð 

er slétt að ofan en þrjár  hæðir lyfta sér ofurlítið yfir hlíðarbrúnina, ysta hæðin heitir 

Bardagi, beint á móti Dvergasteini. Lítil á sem heitir Vígðá rennur niður til sjávar 

innan til við Bardaga og segir þjóðsaga ein að þar hafi biskupinn Guðmundur Góði 

vígt ána (Jóhann Hjaltason, 1949).  

Ysti oddi fjarðarins austanmeginn heitir Kambsnes, þar var jörð með sama 

nafni allavegana fram að árinu 1952 (Magnús Þórðarson, 1952). Fyrir utan 

Kambsnes er töluvert af skerjum, þar er steinn sem marar í hálfu kafi á flóði og heitir 

steinninn Tólkarlabani og er við hann kennd þjóðsaga þar sem 12 menn áttu að hafa 

farist á leið úr Álftafirði til Seyðisfjarðar (Ágúst Hálfdánarson, 1964). 

Mynd 4. Umfjöllunarsvæði ritgerðarinnar. Álftafjörður og nánasta umhverfi. 

Mynd 5. Sjötúnahlíð. Sjötúnahlíðin liggur inn fjörðin vinstra meginn á myndinni. Samkvæmt 

lýsing gæti Krummaurð verið fyrir miðri hlíðinni gegnt Langeyrinni (Mynd: Mats Vibe Lund). 

 

4.2 Byggð og mannlíf í Álftafirði 

Byggð hófst í Álftarfirði á landnámsöld er Eyvindur Hné frá Ögðum í Noregi og 

kona hans Þuríður Rymgylta námu land við Seyðisfjörð og  Álftafjörð. Var 

sonardóttir þeirra Bjargey, kona Hávarðs Ísfirðings  sem bjó í Ísafirði en það er innsti 

fjörðurinn í Djúpinu (Magnús K. Antonsson ,ártal óþekkt). Landnám þetta hefur 

líklega átt sér stað  á árunum 915 - 930. Munnmæli telja reyndar að kona sem hafi 

heitið Álft hafi fyrst byggt Álftafjörð (mynd 6). Talið er að Álft hafi búið á  

Svarfhóli sem þá hafi heitið Svanhóll (Jón Þ.Þór, 1995). 

Mynd 6. Svarfhóll. Þar átti Álft sem Álftafjörður er nefndur eftir að hafa búið  

(Eigandi: Súðavíkurhreppur). 

Á vetrum hafði Álft sauði sína á útigöngu í Súðavík sem á þá að hafa heitið 

Sauðavík. En félaga sínum Hetti átti  Álft að hafa fengið land í Hattardal. Mun þessi  

sögn vera mjög gömul (Jóhann Hjaltason, 1949). Byggð hefur haldist  í Álftafirði 

allar götur síðan, en  ágætlega búsældarlegt er í firðinum, stutt á fiskimið og 

undirlendi þó nokkuð miðað við aðra firði við Djúp. Súðavíkurjörðin var eftirsótt til 

búsetu í gegnum aldirnar, líklega vegna gróðursæls undirlendis og hve hentug jörðin 

var til kvikfjárræktar  (Eiríkur P. Jörundsson, 2008).  

Jón. Þ. Þór, (1995) ritar að fyrstu aldirnar eftir landnám fer  ekki miklum 

sögum af Álftafirði og Álftfirðingum í skráðum heimildum. Þeirra er þó getið í 

Sturlungu, en þar koma Súðavíkurbændur og jörðin Súðavík nokkrum sinnum við 

sögu bæði í Íslendingasögu Sturlu Þórðarsonar og í sögum af Hrafni 

Sveinbjarnarsyni. Veita þær sögur lítinn sem  engan fróðleik um mannlíf eða byggð í 

Álftafirði á þeim tíma en staðfesta þó að jörðin Súðavík hefur verið í byggð um árið 

1200 og sennilega fyrr. Af  Hrafnssögu má ráða að Álftafjörður hafi verið í 

almannaleið, mannaferð mikil um Djúpið og róstusamt hafi verið á köflum í 

firðinum á Sturlungaöld  Líklegt er að töluverður fjöldi fólks hafi ferðast um 

Álftafjörð því eins og kemur fram hjá Eiríki P. Önundarsyni (2008) var Súðavík  

þriggja hreppa þingstaður um langt skeið og má ætla að þangað hafi íbúar 

Skutulsfjarðar-, Súðavíkur- og Ögurhrepps sótt þing fyrr á öldum. Í riti hjá 

Guðmundi Guðmundsyni (1963) kemur fram að í Súðavík var kirkja árið 1405, því 

þann 25. júlí sama ár gerir Björn Einarsson Jórsalafari sitt  sálugjafarbréf  þar  sem 

fram kemur að hann gefi kirkjunni í Súðavík raftviðarhögg og kolagerð í 

Svarfhólsskógi í Álftafirði. Undir það tekur Jóhann Hjaltason (1949) og ritar að í 

Súðavík hafi verið kirkja og grafreitur í kaþólskri tíð. Nafnið Súðavík er líklega 

dregið af því að þar voru bátar dregnir upp, þ.e súðir og bátaútgerð hefur verið 

lykilþáttur í atvinnuháttum Súðvíkinga frá upphafi búsetu í  firðinum (Eiríkur P. 

Jörundsson, 2008).  

Einn merkasti Álftfirðingurinn fæddist á bænum Svarthamri um aldamótin 

1600, það var Jón Ólafsson, einnig kallaður Jón Indíafari. Varð hann einkum kunnur 

fyrir bók sína Reisubók sem hann skrifaði um ferðir sínar um Indíalönd sem 

byssuskytta Danakonungs. Sagan af Bóthildi er dó við Valagil  kemur fyrst fyrir í 

þeirri bók Jóns og er ein þekktasta þjóðsagan úr Álftafrði.  

Þýskir Hansakaupmenn voru umsvifamiklir hér á landi á 15. og 16. öld. Þeir 

sóttust helst eftir  skreið til útflutnings en stunduðu ekki mikla útgerð ólíkt enskum 

keppinautum sínum á sama tíma. Hansakaupmennirnir hreiðruðu frekar um sig í  

góðum höfnum og keyptu allan þann fisk sem þeim stóð til boða. Stærsta miðstöð 

Hansakaupmanna á Vestfjörðum var á Langeyrinni, enda er þar góð náttúruleg höfn 

og aðstæður góðar fyrir skipakomur  (Jón.Þ.Þór, 1995). Til marks um umsvif 

erlendra fiskikaupmanna ritar  Ólafur Ólavíus (1775) á ferð sinni um Vestfirði á 18. 

öld  að af rústum á Langeyri megi  sjá að á sínum tíma hafi verið þar að minnsta 

kosti tíu langhús, fjögur kringlótt hús og eldstæði sem líklega hafa verið notuð til 

lýsisbræðslu (mynd 7). Fjöldi rústanna sýnir að umtalsverð starfsemi hafi átt sér stað 

á Langeyrinni. Virki eða garður ofar á eyrinni bendir til að Þjóðverjarnir hafi reynt 

að  varna því að hægt væri að sækja að þeim í skjóli nætur landmegin. 

Mynd 7. Langeyri. Langeyrin var lengi miðstöð útgerðar og athafnalífs í Álftafirði 

enda er þar góð náttúruleg höfn til staðar (Eigandi: Súðavíkurhreppur). 

Um svipað leyti og Ólafur var á ferð um Álftafjörð voru  hollensk fiskiskip 

tíðir gestir í firðinum og lögðu skipum sínum upp í Langeyrarvík þegar þurfti að 

þétta þau. Ólafur leggur mikla áherslu á hve góð  náttúrleg hafnaraðstaða sé í víkinni 

innan við Langeyrina. Þessi góða hafnaraðstaða hefur líklegast laðað að norska 

hvalfangara sem settu þar upp hvalstöð upp úr 1880 (Jón. Þ. Þór, 1995). Önnur 

hvalstöð var byggð af Norðmönnum inn á Dvergasteinseyrinni  fyrir aldamótin 1900 

en hún lagðist af 1914, líkt og síldarsöltunin á Langeyri (Jóhann Hjaltason, 1949). 

Um þetta leyti voruþrjár síldarsöltunarstöðvar í Álftafirði, á Langeyri, 

Dvergarsteinseyri og Hattareyri (Eiríkur P. Jörundsson, 2008) Um 1920 er byggð 

hafskipsbryggja á Langeyrinni og þar reist fiskþvottahús, saltgeymslur, vélsmiðja, 

lifrarbræðsla og íshús sem var vel búið tækjum til velfrystingar og hefst 

vélbátaútgerð  í Álftafirði á fyrsta áratug 20. aldar.  

Frystihús var stofnað í Súðavík 1943 og var starfrækt langt fram á síðustu ár 

síðustu aldar, var það helsti vinnustaðurinn auk þess sem sjómenska var algeng hjá 

heimamönnum (mynd 8). Sjávarútvegur hefur því lengstum verið  helsti  

bjargræðisvegur Súðavíkinga en auk þess hafa verið blómleg býli í firðinum þar sem 

sauðfjárbúskapur hefur verið mest áberandi í gegnum tíðina  (Jón. Þ. Þór, 1995). 

Mynd 8. Gamla frystihúsið. Frosti h/f. (Eigandi: Súðavíkurhreppur). 

Íbúafjöldi hefur sveiflast til eftir því hvernig hefur árað til sjós og lands, um 

aldamótin 1900 voru 100 manns skráð til heimilis í hreppnum en íbúum fjölgaði svo 

jafnt og þétt fram eftir öldinni. Árið 1964 voru íbúar hreppsins 184 en flestir íbúar 

voru skráðir árið 1982, 270 manns ( Mattías  Johannessen, 1995).  

5 Þjóðsagnatengd örnefni í Álftafirði eftir flokkum 

5.1 Goðfræðasögur 

Hjá Þorleifi Þorleifssyni (2000) kemur fram að utarlega á Súðavíkurhlíð er 

bergstallur sem kallaður er Stapinn. Þangað sóttu börn töluvert til að leika sér en fyrr  

á tímum var sú saga notuð að þar væri huldufólk. Líklegast var sagan sögð til að letja 

krakka í að halda út á Súðavíkurhlíð því áður en þjóðvegurinn var lagður hefur 

eflaust verið ógreiðfært út hlíðina og ekki fyrir unga krakka að vera að vera að 

þvælast þar.  Tveir álagablettir eru í landi  Svarthamars,  annar er fyrir utan 

svokallaðan Bæjarhól, niður við sjó utan við  Svarthamarsbæinn en hinn 

álagabletturinn er uppi í hlíðinni rétt fyrir  framan klettinn Svarthamar (Lára 

Jónsdóttir,  2007). Eftir Auðunni Árnasyni (1964b) bónda á Dvergastein er haft að 

engin  sérnöfn séu á álagablettum þessum heldur eru þeir einfaldlega kallaðir  

álagablettir.  Um báða álagblettina segir að þá megi hvorki slá né raka og ekki heldur 

rífa þar nokkra hríslu né lyngmó, ef ekki á illa að  fara. Sé þetta brotið mundi 

bóndinn á  Svarthamri missa bestu kúna sína á dularfullann hátt. 

Lára Jónsdóttir (munnleg heimild, 2007) nefnir álagabletti í mýri eða sefi hjá á 

Seljalandslandinu, var það lítil seftjörn  fyrir framan bæjargirðinguna og mátti alls 

ekki slá þann  blett. Þegar Lára var  unglingur var þessi sefblettur sleginn og ekki 

leið á löngu þangað  til uppáhaldshestur sláttumanns drapst. Einnig átti að vera 

fjárrétt út á Minnisdalsnesi sem kölluð var Helgustekkur, og er nafnið líklega eftir 

huldukonu (Hafliði  Hjálmarson, 1956).         

 Greinagóð lýsing á huldukonu er í frásögn Helga Jónssonar (1909) sem var 

vinnumaður í Minni-Hattardal árið 1899.  Þegar vel viðraði vann Helgi við heyskap 

og þennan daginn var unnið á svonefndum Urðarhjalla sem er nálægt  Valagiljum 

(mynd 11). Á Urðarhjalla er stórt grashvolf og í hvolfinu er gríðarstór steinn. Gamall 

maður í Minni-Hattardal hafði sagt Helga að þarna væri álagablettur sem aldrei 

mætti slá því annars hlytist illt af. Samt stóð nú til að slá blettinn eftir hádegi þennan 

dag, en skiptar skoðanir voru um þau áform. Sumir töldu þennan álagabletts átrúnað 

hjátrú  sem enginn skynsamur maður gæti tekið mark á og var Helgi í hópi þeirra 

sem vildu slá blettinn. Venja var að leggja sig á undan hádegiskaffinu og leggst 

Helgi til svefns ásamt vinnufélaga sínum Jóni Bjarnasyni. Hér kemur lýsing Helga 

eins og hún er skráð: 

Ég mun hafa sofnað snöggvast, en vaknaði við að gengið var eftir barðinu, sem 

við Jón sváfum undir. Reis ég þá upp og sá konu ganga út barðið. Hélt ég fyrst, 

að þetta væri Margrét. Hún hefði verið að færa okkur kaffið, en ekki komið 

auga á okkur undir barðinu. Hrópaði ég því hástöfum: Magga, Magga! Hvað 

ertu að fara? Við erum hérna! Jón félagi min reis upp með andfælum og spurði 

hvað ég væri að hrópa. Hér væri engin Margrét. Ég benti honum þá á konuna, 

sem var að ganga út barðið, en sá í sömu svipan, að þetta var ekki Margrét, 

heldur ókunnug kona. Kona þessi var stór og myndarleg. Hún var í dökku pilsi, 

með skrautlega svuntu; bolurinn var dökkgrænn, en skyrtan ljós á lit. Þegar ég 

hrópaði leit konan við og sá ég að hún var fríð sýnum, roskinleg og stillt að sjá. 

Meðan þessu fór fram, var Jón að rausa um vitleysuna í mér. Stúlkurnar væru 

heima við tjald. Leit ég þá heim að tjaldinu. Þegar ég svo strax á eftir leit til 

ókunnu konunnar, var hún horfin, og ég sá hana ekki framar. 

Strax eftir hádegiskaffið var bletturinn sleginn þó sumir hafi gert það nauðugir. 

Heyið af blettinum var notað sem kúafóður næsta vetur og Helgi gleymdi þessari 

upplifun sinni fljótlega þótt hann hafi velt fyrir sér framan af hvaða erindi þessi kona 

hafi átt við hann hefði hann ekki vaknað við skóhljóð hennar. Þegar voraði var 

kúnum hleypt út og brátt drapst ein og svo allar hinar kýrnar fljótlega á eftir auk 

nautsins sem hafði verið í fjósinu. Helgi er þess fullviss að  huldukonan á 

Urðarhjallanum hafi talið grasið á álagablettinum sína eign og hefnt sín með 

kýrdauðanum. Helgi minnist þess ekki að hvolfið hafi verið slegið eftir þetta.  

Hjá afa og ömmu Láru Jónsdóttur, þeim Bent og Friðgerði á Svarfhóli bjó eldri 

kaupakona úr Arnardal. Það er steinn svolítið fyrir framan Svarfhól sem heitir 

Grásteinn. Þar sagði kaupakonan að væri huldufólkskirkja og fór hún alltaf að 

steininum eftir mat á sunnudögum til að vera við messu hjá álfunum. Faðir Láru 

Jónsdóttur elti hana eitt skiptið til að athuga hvort hún færi inní steininn. En 

kaupakonan lá bara við steininn því inn í hann komst hún ekki.    

 Við Húsá, sem er Minnidalsmeginn uppi undir fjallsbrekkunni  átti að búa 

huldufólk. Steinn einn niður við sjóinn heitir Helgusteinn og þar áttu að búa 

huldufólk, steinn þessi er líklega undir nýja veginum frá Firði að Hattardal. Þegar 

verið var að leggja veginn biluðu öll tæki og bílar sem á veginn fóru vegna þess að 

huldufólkinu líkaði ekki raskið (Lára Jónsdóttir, munnleg heimild, 2007).   

Friðrik Guðmundsson (1954) segir svo frá um þjóðsögunna um steininn Dverg 

við bæinn Dvergastein í „Vestfirskar þjóðsögur“ : 

Í túninu á Dvergasteini í Álftafirði er stór og mikill steinn ekki ólíkur  húsi að 

lögun og heitir hann Dvergasteinn.  Áður fyrr var mikil helgi á  steini þessum 

og því almennt trúað að þar byggi dvergur og fjölskylda  hans. Ekkert  var 

bóndanum á jörðinni jafn áríðandi, sem að koma sér  vel við nábýlismann 

sinn, dverginn í steininum. Var  forðast að börn  hefðu frammi leiki eða aðrar 

ónáðir umhverfis steininn. Væri út af því  brugðið mátti víst heita að  

eitthvað misferli henti bónda, svo sem  missir á kind, kú eða hrossi. 

Stundum sást dvergurinn eða birtist í draumi. Stundum sáust líka  

dvergabörnin að leik umhverfis steininn. Sagt er  að sumar húsfreyjur  á 

Dvergasteini hafi í töðugjöldum, jólum og á þrettánda farið með  góðan 

málsverð að  steininum með þessum formála: ,,Geri sér að góðu  þeir sem í 

steini búa. Viljum við með vinsemd vættir góðar  hylla!" Allt  var það þegið 

og hirt sem að steininum var borið. Sagt er að ein húsfreyja á Dvergasteini 

hafi gert gabb að hinni miklu  trú á dverginn í steininum. Lét hún börn sín  

leika sér umhverfis og á  steininum með þeim ólátum sem þau vildu. Nótt 

eina dreymdi  húsfreyju að dvergurinn í  steininum kæmi til sín. Hann var 

mjög  reiðilegur og mælti til húsfreyju: ,,Ílla gerir þú og ósæmilega að gera  

mér  og fjölskyldu minni allt illt er þú megnar. Skal nú lokið ódáðum  þínum 

og þú meðtaka þau laun er þú hefir til  unnið". Þegar dvergurinn hafði þetta 

mælt fékk húsfreyja augnverk svo  mikinn að henni þótti sem höfuð sitt 

myndi  springa. Jafnframt sótti að  henni svo mikið magnleysi að hún gat sig 

hvergi hrært í rúminu.  Sumir segja að hún  hafi andast úr þessum leiða 

sjúkdómi en aðrir að  hún hafi náð sér eftir margar vikur og þá verið breytt í 

sinni til  dvergsins. Lét hún færa skreið og mat að steininum og lagði hart við  

að enginn kæmi þar nærri til leika eða  ónæðis. Brá þá svo við að allur  hagur 

húsfreyju og bónda greiddist hið besta en áður höfðu þau mætt  ýmsum  

undarlegum óhöppum. 

Fleiri útgáfur af sögunni af steininum Dverg eru til (mynd 9). Hvernig steinninn og 

tveir aðrir svipaðir steinar í nágrenni við bæinn Dvergastein komust á þann stað sem 

þeir eru í dag segir Auðunn Árnason (1964a) svo frá í örnefnaskrá að á litla 

túnblettinum neðan þjóðvegarins við bæinn Dvergastein er stór stakur steinn sem  

kallast Dvergur, en sveitabærinn Dvergasteinn dregur  nafn sitt af steininum.  

 

Mynd 9. Dvergur. Tveir af steinunum sem dvergurinn í  Bardaga kastaði yfir fjörðinn. 

Steinninn sem er nær á myndinni heitir Dvergur en hinn sést fjær í sjónum (Mynd: Davíð P. 

Steinsson). 

Lára Jónsdóttir (munnleg heimild, 2007) segir að tveir dvergar sitt hvoru 

meginn við fjörðinn hafi átt í erjum og að dvergurinn sem stóð á Bardaganum, sem 

er fjallstoppur handan Álftafjarðar, hafi ekki drifið lengra yfir fjörðinn en þangað 

sem steinarnir eru staðsettir núna og bætir við að Bardaginn beri nafn sitt af 

bardaganum sjálfum milli dverganna (mynd 10). 

Mynd 10. Bardagi. Bardagi er bergtoppurinn til vinstri á Sjötúnahlíð gegnt Dvergastein. Vígðá 

rétt hægra megin við miðja mynd (Mynd: Davíð P. Steinsson). 

Mynd 11. Goðfræðasögur. Örnefni sem tengjast goðfræðasögum. 

5.2 Draugasögur 

Prestaklömp (Prestaklöpp) eru nokkrir steinar í sjónum utan til við Vébjarnarvog 

sem er austan megin yst í mynni Álftafjarðar. Seint á  nítjándu öld átti prestur að 

nafni Daníel Jónsson  að hafa  drukknað þar er hann var á  ferð ásamt þremur öðrum, 

frá Ísafirði inn að Eyri í Hestfirði. Presturinn fannst örendur í flæðarmálinu og  lengi 

þóttust vermenn  í Höfnum, nálægt Prestaklömp, sig oft sjá  svip Daníels prests á 

vappi undan illviðrum (Jóhann Hjaltason,1963). 

 

Útburðarblettur átti að hafa verið í hlíðum Heiðnafjalls í landi Eyrardals. Er 

það sá hluti fjallins sem liggur sunnan meginn í Sauradalnum (mynd 12). Þar voru 

heiðnu börnin borin út á tímum heiðni og gæti sá staður einnig heitið Heiðnahlíð 

(Lára Jónsdóttir, munnleg heimild, 2007).  

 

Mynd 12. Heiðnahlíð. Útburðarbletturinn líklega neðan skriðanna í Heiðnafjalli í landi 

Eyrardals. Séð inn Sauradal og Kofra ber við himinn (Mynd: Davíð P. Steinsson). 

Stundum varð vart við draugagang í Meiri-Hattardal. Eitt sinn að kvöldlagi var 

Lára Jónsdóttir heima með eins árs ára gamla dóttur sína meðan húsbóndinn var í 

slægingu út í Súðavík. Þetta var að vetri til. Þá heyrir Lára að gengið er upp stigann á 

gaddaskóm og hún kallar  hvort það sé eitthvað að hjá gestinum. Þá er tekið í 

snerilinn en hurðin ekki opnuð. Húsbóndinn kom svo heim töluvert seinna. Hún varð 

líka vör við bank og pjakk hljóð, eins og verið væri að pjakka í svörðinn fyrir utan 

húsið (Lára Jónsdóttir, munnleg heimild, 2007). Auðunn Árnason (1964b) frá 

Dvergasteini segir frá upplifun Ásgeirs Ingimars af Leynihjalla sem liggur milli 

Svarthamars og  Dvergasteinsár, uppi við  Svarthamarsrönd (mynd 13). Ásgeir 

Ingimar, sem  um langt skeið var útvegsmaður og  kaupmaður í Súðavík, var fæddur 

og uppalinn á  Svarthamri og var hann talinn skyggn í æsku.  Þegar Ásgeir var 

unglingur sá hann steingránan hest með gulllituðum  reiðtygjum uppi á Leynihjalla. 

Ásgeir  fylgdist með hestinum um  stund en síðan hvarf  hesturinn sjónum sporlaust.  

 

Mynd 13. Leynihjalli. Leynihjallinn liggur út Dvergasteinsdal og út með Svarthamarsrönd 

(Mynd: Davíð P. Steinsson). 

Miðja vegu inn  fjarðarhornið, sé gengið frá  Minni- Hattardal inn í átt að Firði 

er kennileiti sem heitir  Kleifar, þar sem gamli bílvegurinn liggur (mynd 14). 

Klettasylla sem gekk á sínum tíma fram í  sjó þar fyrir  neðan, en er nú horfin undir 

nýja þjóðveginn var talinn viðsjáverður  staður að vera á í myrkri og brimróti. Talið 

var að  þar á ferð væru sjódraugar og  fjörulallar sem ekki þóttu æskilegir 

ferðafélagar (Hafliði Hjálmarson, 1956). 

 

Mynd 14.  Kleifar.  Kleifar voru þar sem nýi þjóðvegurinn liggur nú í átt að Firðinum. Að sögn 

ráfuðu þar um sjódraugar og fjörulallar (Mynd: Davíð P. Steinsson). 

Lára Jónsdóttir segir frá sögu og vísu sem hún heyrði sem ung stúlka (munnleg 

heimild, 2007). Maður átti að hafa orðið úti upp undir fjallinu fyrir ofan Valagil. 

Maðurinn var að fara úr Önundarfirði og eftir þjóðleiðinni yfir í Álftafjörð að ná í 

tros. Þetta var um 1800. Þessi maður kom aldrei fram og ekkert spurðist til hans. 

Seinna kom hann sem draugur á glugga  á Svarfhóli eða Seljalandi og kvað vísu: 

Kannað hef ég hann Korpudal 

Í Klifinu er mitt leiði 

En aldrei ferðast oftar skal 

Álftafjarðarheiði 

Önnur saga af framliðnum á þessari fyrrum þjóðleið er þannig að maður ætlaði 

að ganga frá Álftafirði, yfir Álftafjarðarheiði og alla leið yfir í Önundarfjörð. Þetta 

var á heitum sumardegi og göngumaðurinn orðinn þreyttur og sveittur þegar upp á 

efsta hjalla er komið þannig að hann lagðist á mjúka mosaþembu, sem heitir 



38 

 

Hestskarðsmóar, og sofnar (mynd 15). Þá dreymir hann mann sem segir við 

göngumann „ Þú sefur vel á leiðinu mínu...“. Við þetta vaknar göngumaður og lítur í 

kringum sig. Sér hann þá að hörfræ eða hörgras eru allt í kringum hann þar sem hann 

lá í mosanum en hvergi annarstaðar í næsta nágrenni. Fer göngumaður þá að róta í 

mosanum með höndunum og finnur sylgju eða spennu eins og var notað á 

landnámsöld á stakka eða belti. Svo finnur hann gömul bein sem göngumaðurinn 

setur i poka og lætur grafa þau í vígðri mold. Þessi atburður á að hafa gerst um miðja 

síðustu öld að sögn Láru. 

Mynd 15. Draugasögur. Örnefni sem tengjast draugasögum. 

5.3 Náttúrusögur 

Hafliði Hjálmarson (1956) segir frá að þegar gengið er inn hestagötuna og upp 

fjallshlíðina frá túninu í Minni Hattardal sést stór og veðraður steinn sem er  kallaður 

Klúka (mynd 16). Liggur hann á hjalla. Það var til siðs að hræða krakkana í Minni 

Hattardal til hlýðni með því að telja börnunum trú um að Grýla, Leppalúði og allt  

þeirra hyski ættu heima í  Klúku. Hafliða fannst það auka á  trúverðuleika sögunnar 

að meðfram túninu lá hlaðinn veggur með hliði á einum stað  sem passaði vel við 

vísu sem honum var kennd í æsku: 

      Grýla reið með garði 

 Gekk með henni Varði. 

 

Leit Hafliði oft út að túngarðinum til að athuga hvort Grýla væri að koma inn um  

garðshliðið. Staðfest er af fleirum að stóri  steinninn hafi heitið Klúka og tekur Lára 

Jónsdóttir (munnleg heimild, 2007) undir með sögu Hafliða af steininum Klúku og 

tekur fram að nokkrir stórir steinar í Hattardal auk Klúku hafi vakið athygli vegna 

þess hve stórir þeir voru og stungu í stúf við umhverfi sitt. 

Haft er eftir Ragnari Helgasyni (1964) frá Hlíð að uppi á Kofranum á að vera 

lítil tjörn þar sem náttúrusteinar fljóti uppi á miðnætti á  Jónsmessunótt. Ef gengið er 

upp á hinn  pýramýdalagða Kofra á Jónsmessunótt ættu menn að finna þar tjörn með 

undra- og óskasteinum, og eins er einnig sagt um Tindastóll nyrðra (Ólafur  Ólavíus, 

1775).   Gestur Guðfinnson (1969) segir svo frá að á Jónsmessunótt á að vera hægt 

að safna náttúrusteinum við tjörn þá sem er uppi á tindinum, þar á bæði að vera hægt 

að finna  óskasteina og aðra fáséða hluti en mjög erfitt á að vera að komast upp á 

tindinn. Einnig á að vera hol hella í Kofra og á sú hella að gefa af sér  hverskonar 

náttúru á Jónsmessunótt, mun hellan heita Steinamóðir. Segir sagan að aðra eins 

hellu sé að finna í Baulu í Borgarfirði.  

Mynd 16. Náttúrusögur. Örnefni sem tengjast náttúrusögum. 

5.4 Helgisögur 

Jón Bentsson (1964b) segir svo að gamlar sagnir hermi að fyrr á öldum hafi verið 

bænahús eða hálfkirkja og grafreitur á Svarfhóli og að þar hafi fundist mannabein í 

jörðu þegar grafið var fyrir húsum á húsastæði sem hét Kirkjutunga og var annað af 

tvíbýlum sem var á Svarfhóli fyrr á öldum (mynd 17).  

Innan til við Bardaga á Sjötúnahlíð eru skörð þar sem gangvegur er yfir i 

Seyðisfjörð úr Álftafirði. Niður af Skörðunum rennur  Vígðá og  segir sagan að 

Guðmundur Góði hafi verið  þarna á ferðinni sem víðar og  þjóðsagan hermir að 

Guðmundur hafi vígt  ána. Þykir það styrkja söguna að í ánni  er mikið af köldu 

uppsprettuvatni úr  lægð í fjallinu og vatnið því óvenju hollt og gott  (Lára Jóndóttir , 

1979). Aðra sögu af Guðmundi Góða segir Lára Jónsdóttir (munnleg heimild, 2007). 

Guðmundur átti að hafa verið á ferð um Álftafjörð við lok tólftu aldar,  læknað sjúka 

og vígt ýmsa staði. Að sögn er annað fjall eða fell upp af Dvergasteinsdal sem heitir 

Heiðnafjall, þar átti Guðmundur góði að hafa verið að vígja þegar loppa kom út úr 

fjallinu, og sagði „ Eitthverstaðar verða vondir að vera...“.  

Mynd 17.  Helgisögur. Örnefni sem tengjast helgisögum. 

5.5 Viðburðasögur 

Brúðarhamar er klettabelti utarlega á Súðavíkurhlíð, nálægt þeim stað er Götur 

nefnist  í nánd við Hamarinn (mynd 18). Þar áttu að hafa hist á laun dóttir ríks  bónda 

í Súðavík og  fátækur vinnumaður hjá sama bónda er Vébjörn hét.  Bóndann grunaði 

unga fólkið  um að hafa fellt  hugi saman og líkaði illa. Eitt sinn er hjónaleysin 

hittust við  Brúðarhamar að vorlagi sjá þau hvar bátur stefnir út fjörðinn og  stefnir 

að þeim  með bóndann og  húskarla hans innanborðs og láta þeir ófriðlega. Við það 

standa  þau upp og segir Vébjörn að hér  muni þau þurfa að skilja fyrir fullt og allt. 

Vébjörn  biður unnustu sína að minnast sín og rífur upp klett einn mikinn og varpar í 

voginn  með þeim orðum að sá steinn muni standa þar til annar 18 ára  drengur beri 

hann  burt. En það bjarg hefur engin hreyft enn svo vitað  sé. Vébjörn leggst til sunds 

yfir  Djúpið, bóndinn færir dóttur sína heim en  húskarlar bóndans elta Vébjörn á báti 

yfir  Djúpið. Að  sögn komst Vébjörn yfir Djúpið á sundi og náði landi á 

Snæfjallaströnd en húskarlarnir náðu honum  við núp þann er í dag  er kallaður 

Vébjarnarnúpur eða  Bjarnanúpur í daglegu tali.  Þar féll Vébjörn eftir drengilega 

vörn. Við þetta má bæta að sumar sagnir segja að Vébjörn hafi hlaupið yfir 

Hamarinn og lagst til sunds frá eyrinni þar fyrir utan sem í  dag er kölluð 

Vébjarnareyri en í daglegu tali kölluð Bjarnareyri  (Jóhann Hjaltason, 1963). 

Fram á áttunda áratug síðustu aldar var stór hóll beint fyrir ofan 

fiskvinnsluhúsin á Langeyri,  hét sá hóll Lynghóll. Munnmælasögur herma að ofan á  

Lynghólnum hafi verið  þrjár dysjar, einfaldlega nefndar Dysjar. Dysjar þessar áttu 

að hafa verið frá dögum  þýskra kaupmanna frá miðöldum og  hafi látnir verið 

dysjaðir þar. Einhvern tíman  var grafið í þústirnar en ekki er vitað hvaða árangur 

það bar (Svavar Þorvarðarson,1964). Nú er  þessi hóll horfinn enda var efni í hólnum 

vel nýtanlegt  sem möl í húsbyggingar og steypuvinnu.  

Í samtali við Láru Jónsdóttur (munnleg heimild, 2007) kemur fram að á dal 

upp af Seljalandi sem heitir  Hærridalur eru  svonefndir Haugar. Heita þeir 

Stórihaugur og Litlihaugur og er stutt  á milli þeirra, einungis 4-5 mínútna gangur og 

er Stórihaugur mikið stærri en  Litlihaugur að sjá. Báðir hólarnir eru grónir lyngi og 

grastottum og munnmæli segja að  það séu grafnir miklir fjármunir í haugunum og í 

Litlahaug á að  vera ketill fullur af  gulli. Önnur saga Láru af haug við Svarfhól er á 

þá leið að það eigi jafnvel að vera grafið landnámsskip í einum haug (mynd 18). 

Haugurinn ætti að sjást ef gengið er fram Svarfhólsdalinn þó sumir hafi haldið fram 

að haugurinn væri niður við veg.  

Reynt hefur verið að grafa í Haugana og sjást þess merki. En álög hljóta að  

hvíla á Haugunum því ávallt er reynt var að grafa  í Litlahaug vildi svo undarlega til  

að eitthvað kom fyrir sem hindraði gröftinn, menn féllu í yfirlið eða bæir sáust  

standa í björtu báli, þannig að ekkert  varð úr framkvæmdum (Arinbjörn Guðnason, 

1964b). Í örnefnaskrá fyrir Svarfhólslandið er haft eftir Jóni Bentssyni (1964), sem 

fæddist á Svarfhóli og bjó þar fram að tvítugu að inn og niður af hól sem heitir 

Haugur séu graslautir sem heita Skjöldur.  

Friðrik Guðmundsson (1954) ritar að nokkru framar en gamli bærinn var á 

Svarfhóli er gamall fornmannahaugur. Sagan segir að þar hvíldi kappi mikill með 

góðum gripum. Kristján Hjaltason frá Súðavík, sem gróf nokkuð í forna hauga um 

og eftir 1880, gróf í hauginn á Svarfhóli. Sagan er svona í ritinu Vestfirskum 

Þjóðsögum: 

Í fyrstu hóf Kristján hauggröftinn með einum eða fleiri aðstoðarmönnum. Þeir 

unnu aðeins einn dag og voru ófáanlegir til áframhalds sökum erfiðra drauma. 

Að sögn sýndist þeim einnig bærinn á Svarfhóli standa í ljósum loga, og hlupu 

þá frá verki. Kristján var laus við alla trú á forneskju og vildi því hiklaust 

halda áfram hauggreftrinum. Hann réði því nýja aðstoðarmenn. En allt fór á 

sömu lund og hjá þeim fyrri. Kristján vildi þó ekki gefast upp og fékk í þriðja 

sinn einn aðstoðarmann. Sá vann aðeins hálfan dag og hljóp þá frá verki þrátt 

fyrir fortölur Kristjáns.  

Kristján var ekki á þeim buxunum að gefast upp og ákvað að halda einn áfram 

hauggreftrinum. Fór þá ekki betur en svo að Kristján skaðaði sig á skóflu og varð 

hætta greftri. Ekki er vitað til að nokkur hafi síðan reynt að grafa í gamla hauginn, 

enda ætlaði Kristján það mundi vera torsótt verk hverjum þeim sem rjúfa vildi 

grafarhelgina. 

Mynd 18.  Haugar. Samkvæmt sögu Láru Jónsdóttur á að vera grafið landnámsskip í haug í 

hlíðinni fyrir ofan Svarfhól. Fleiri sögur eru af haugum á þessu svæði. (Mynd: Davíð P. 

Steinsson). 

 

Til forna lá vegur milli Álftafjarðar og Önundarfjarðar um Álftafjarðarheiði  og 

Hestskarð. Sagan segir að minnst nítján  manns hafi farist á  fjallvegi þessum, og því 

hafi hann verið lagður niður og færður yfir svonefnda Hnífa,  þar sem hann liggur 

nú. Örlög þeirra er eiga  að hafa látist á þjóðleiðinni yfir  Hestskarð tengjast flest 

gríðarstórum og hrikalegum giljum gegnt Vatnshlíðinni (mynd 19), heita þau gil 

Valagil (mynd 20).  Valagil liggja inn af Rekstrarhjallanum og eru gilin djúp og 

ógnvænleg og niður þau fellur lítill foss. Að sögn er nafnið tilkomið vegna þess að 

valur (fálki) hafi jafnan orpið í gilinu, en aðrir segja það tilkomið vegna konu einnar 

sem hrapaði í gilið og var kölluð Vala (Eiríkur P. Jörundsson, 2008). 

Mynd 19.  Fjarðarbotninn. Loftmynd af fjarðarbotninum. Valagil skera landslagið greinileg 

neðan til fyrir miðju gegnt fjallinu Vatnshlíð. Gönguleiðin lá fyrir ofan gilin út að Seljalandi 

sem var beint niður af árósnum á þessari mynd (Mynd: Landmælingar Íslands). 

Guðni  Einarsson, fyrrum bóndi að Seljalandi segir svo frá Valagiljum í 

Vestfirskum Sögnum (1949): 

Flestir þeirra eru létu lífið á leið yfir Hestskarð munu hafa farist í  Valagili, 

sem skilur að lönd Seljalands og Svarfhóls. Valagil er  skammt  frá forna 

veginum; það er djúpt og umgirt klettaveggjum, sem  ókleyfir mega heita 

hverri skepnu. Eitt sinn endur fyrir  löngu var  kona með 7-8 ára gamlan son 

sinn á leið frá Önundarfirði til  Álftafjarðar yfir Hestskarð. Þetta var á 

útmánuðum.  Kona þessi fórst  í Valagili með þeim hætti að snjóbrú brast 

undan henni, en drengurinn sem gekk síðar, gat forðað sér frá  örlögum 

móður sinnar (mynd 21).  Drengurinn gat ekki komist til bæja þennan dag, 

og lá úti um nóttina.  Hafði grafið sig að nokkru í snjó.  Um morguninn 

vaknaði drengurinn  svangur og stúrinn, og tók að æpa sem kraftar leyfðu. 

Heyrðust óp  hans bæði á Seljalandi  og Svarfhóli. Hélt fólk þar í fyrstu, að 

hér væri  um útburðarvæl að ræða. En þegar ópin endurtóku sig hvað af öðru  

söfnuðust  menn saman frá báðum framangreindum bæjum, sumir  með 

barefli í höndunum, til þess að rannsaka hvaðan og af hverju  ópin  stöfuðu. 

Mennirnir fundu drenginn sæmilega hressann og höfðu  hann með sér til 

bæja. Drengurinn sagði þá frá atburðum öllum.  Kvað gert hafa dimmt 

kafaldsél er þau mæðgin komu í Hestskarð, og  móðir sín hefði vegna 

dimmunnar villst í Valagil, og látið  þar lífið. 

 

 

Mynd 20.  Fjörður og Valagil  (Mynd: Davíð P. Steinsson). 

Önnur útgáfa af þessari sögu var birt í Lesbók Morgunblaðsins 8. janúar 1956 

undir yfirskriftinni  "Vein villidýrsins". Þar ritar J.M. Eggertson: 

Það var sumarið 1604, að ein gift kona, Bóthildur að nafni, hafði ferðast héðan 

(úr Álftafirði við Ísafjarðardjúp) og vestur yfir  heiði, í Önundarfjörð, með 

vetur-gamalt eða tvæveturt sveinbarn, sá eð Ketili hét (er síðar fékk 

viðurnefnið kallari). Og þegar  móðirin vildi hafa hingað aftur ferðast (í 

Álftafjörðinn) með sinni ungri barnkind til sinnar sveitar, þá vissu það engir í 

Álftafirði.  Þetta skeði um Maríumessu fyrri. Og nær hún kom aftur (til 

Álftafjarðar) hingað og fór heiðarskarðið, skellti yfir myrkraþoku, svo  hún 

gekk og viltist of mikið til hægri handar, allt þangað sem Valagil heita, hvar 

að eru miklir forvaðar, og með því að hún var  bæði veik og mædd orðin, nam 

hún þar staðar fyrir Guðs anda áeggjan, hið næsta sem mátti þessum 

forvóðum, og af löngum  burði sinnar barnkindar hafði henni þar í brjóst 

runnið og svo aldeilis út af sofnað í Herrans vald. Nú vissi enginn maður 

hvorki  Önundarfjarðar né Álftafjarðarhrepps af þessu tilfelli. Síðar í vikunni 

heyrðist barnsópið ofan til byggða, og ætluðu þeir menn,  sem næstir bjuggu, 

að einhver sérdeilis dýrshljóð vera mundu. Þetta bar til snemma í Ágústo. Í 

þann tíma bjó séra Jón Grímsson á  Svarfhóli i Álftafirði, sá eð var 

sóknarprestur Ögurs og Eyrar, og nær hann fékk þetta að spyrja, sendi hann 

með skrifaðan seðil út  eftir sveitinni heim á hvern bæ til hvers búandi manns 

og bónda, sem það innihald hafði, að hver þeirra kæmi með vopn í hendi  

heim á hans garð með hraðasta hætti, þá strax samdægurs, og þar samtaka 

sinni nálægð og með sínu ráðin hvernig þeir sér hegða  skyldu í greindu efni, 

og gjörðist sú ályktan, að menn skyldu uppleita með alvarlegasta hætti hvaðan 

þessi ýlfran væri og  eymdarvein eður af hverri skepnu. Gengu þeir svo af stað 

frá prestsins garði (vel búnir að vopnum). Þá gengu allir skattbændur  með 

þvískúfaða atgeira, sem hingað á umliðnu ári fyrir þetta fluttust til kaups eftir 

Konglegri Majestets skikkan og befalingu (sem  og eftir „Vopnadómi" 

Magnúsar sýslumanns prúða kóngs umboðsmanns í Þorskafjarðarþingi, 

gerðum að Tungu í Örlygshöfn 12.  október 1581). Og nær þeir komu í þann 

stað sem konan lá önduð fyrir viku eða meir, og fundu barnið hjá henni enn þá 

lifandi  og konuna lítt skaddaða, (nema hvað barnið hafði nagað og brutt af 

henni brjóstin, því móðirin hafði sín brjóst blottað fyrir sínu  barni, áður en 

hún til eilífs lífs út af sofnaði), en varið líkið hröfnum er þar voru á vakki. — 

Þá hnykkti hverjum þeirra hér við og  þótti hryggileg aðkoma en þeim manni 

eigi sízt sem bóndi og ektamaður var nefndrar konu, Jón Eyvindarson að 

nafni. 

Mynd 21.  Valagil. Horft upp ytra gilið af Valagiljunum. Auðvelt er að ímynda sér að þarna hafi  

fyrr á tímum orðið mannskaðar í slæmum veðrum og lélegu skyggni. Hjálparóp hins barnunga 

Ketils kallara jafnvel magnast upp milli gilveggjana og valdið sveitungum ugg  (Mynd: Davíð P. 

Steinsson). 

Lára Jónsdóttir (munnleg heimild, 2007) segir svo frá að þjóðsaga tengd 

Valagiljunum segi að tuttugu og einn eigi að farast í giljunum, en að nítján séu þegar 

látnir. Lára segir einnig að konan sem fórst við gilin hafi heitið Ketilríður og að 

barnið sem lifði af hafi orðið eitthvað skrítið eða undarlegt eftir þennan atburð og 

Ketilríður sem fórst hafi verið frá Dvergasteini.  

Valagil virðast hafa leikið stórt hlutverk í mannskaða á leið þessari milli 

Önundar- og  Álftafjarðar. Guðni Einarson segir svo frá í Vestfirskum Sögnum  III: 

Alllöngu síðar en það skeði, sem sagt er frá hér að framan, bar svo til  að 

stúlka frá Eyrardal ætlaði að flytjast vistferlum til  Önundarfjarðar. Hún slóst 

í fylgd nokkura karlmanna sem fóru vestur  um Hestskarð. Sagt er að stúlkan 

hafi verið þunguð. Og  komin það  langt á leið að hún átti óhægt um hraðan 

gang. Samferðamenn stúlkunnar vildu komast sem fyrst áfram. Lögðu þeir  

að stúlkunni að  ganga hraðar. Henni var slíkt um megn og svaraði svo, að 

þeir skyldu  bara halda áfram,og vera ekkert að bíða  eftir sér. Varð það úr að  

þeir skyldu við stúlkuna. En hún lét lífið í þessari för. Ætlað var að  hún 

hefði farist í Valagil. Það er þó  óvíst. Mörgum árum síðar fundust  

framarlega í Svarfhólsdal, silfurmillur, sem taldar voru af upphlut, er  stúlka 

þessi hafði borið,  en bein hennar fundust aldrei.  

Hjálmar Hafliðason, fæddist á Hlíð í Álftafirði en ólst upp að 19 ára aldri í 

Minni-  Hattardal. Hann skráir eftir frásögn föður síns Hafliða Hjálmarsonar sem var  

bóndi í Minni  Hattardal árið 1958: 

Þegar yfir Ósinn er komið þá erum við í landareign Minni Hattardals  þótt 

sagt sé eftir gömlum sögnum að Svarfhóll, sem var  kirkjujörð til  forna hafi 

seilst eftir ýmsum ítökum og landeignum á vafasaman  hátt. Þjóðsaga sem 

mér hefur verið sögð um  þetta má er að ekkja sem búið hafi í Minni 

Hattardal hafi átt son, er farið hafi út á ísinn á  firðinum að vetri til en ísinn 

ekki vel  traustur og sonurinn farið niður  um ísinn og undir hann og 

drukknað. Móðir hans vildi ánafna þeirri  landareign, sem lík  sonarins ræki á 

land, hluta úr landareign Minni  Hattardals og nefndi þá Nesið, sem er  stór 

hluti af Minni Hattardals landareign. Lík sonarins rak svo um síðir í 

landareign Svarfhóls, sem  er hinum megin fjarðarins.  

  

Önnur útgáfa af svipuðu sagnaefni er þannig að tvö börn frá landnámskonunni 

Svönu á Svarfhóli drukknuðu og hún sagðist ætla að gefa þeim sem byggju í Minni-

Hattardal það land sem þar sem líkin ræki upp. Lík barnanna rak upp við Seljaland 

og þannig fékk Minni-Hattardalur land Fjarðarmeginn (Lára Jónsdóttir, munnleg 

heimild, 2007). 

Þar sem landamerki Meiri Hattardals og Sjötúnahlíðar eru við svonefndan 

Hamar  ber við fjallsröndina fjallsbunga sem heitir Bardagi og er fjallið um  það bil 

566  metra hátt á þeim stað. Eina sagan sem gæti mögulega skýrt það nafn er 

þjóðsaga  um að þar hafi fundist ryðgaður spjótsoddur sem  tengist á átökum eða 

bardaga  (Lára Jónsdóttir, 1979). Á aðal slægnalandinu á Kambnesinu, 

Álftafjarðarmeginn er Krummaurð (mynd 22). Arinbjörn  Guðnason (1978b) segir 

svona frá  hjá Örnefnastofnun: 

En með Krummaurð eru þær sagnir, að  þarna hafi verið býli, en þau  hafa 

verið mörg á Sjötúnahlið. Húsmóðirin á að hafa gefið  krumma  skófir úr 

skál, og alltaf át krummi úr skálinni, eins og seppi. Nú lagði  fólkið sig 

hádegisdúrinn en húsmóðirin vildi gefa  krumma skófirnar,  en í þetta sinn lét 

hann ganga á eftir sér og smáfærði sig frá bænum. Eftir að komið er nokkurn 

spöl í burtu,  fer krummi að gæða sér á  matnum, en húsmóðirin bíður að 

vanda, meðan krummi klárar úr  skálinni. En þegar krummi er að  klára 

matinn, fellur urðin yfir bæinn.  Fórust allir, nema húsmóðirin, og var það 

krumma að þakka. 

Þessi saga er studd öðrum heimildum nema að þar er húsmóðirin stúlka og  

hrafnarnir orðnir fleir en einn (Guðni Einarsson, 1949).  Krummastaðir var býli 

innan við Kambsnes, þar er nú bara grjót og aurskriða og gjá uppmeð fjallinu fyrir 

ofan. Segja munnmælasögur að bærinn hafi  farist af skriðu hlaupi úr gjánni (Jóhann 

Hjaltason, 1949). 

 

 

Mynd 22. Krummaurð. Krummaurð og Krummastaðir eiga að vera innan við Kambsnesið og 

þá frekar innarlega því skriður eru meiri fyrir miðjum firðinum (Mynd: Davíð P. Steinsson). 

Kirkjumannaurð er á Kambsnesi, reyndar Eyrarmeginn. Sagan segir að urð 

þessi hafi fallið yfir fólk  sem var  að sækja kirkju að Eyri í Seyðisfirði (Arinbjörn 

Guðnason, 1978a). Lára Jónsdóttir (munnleg heimild, 2007) styður útgáfu 

Arinbjarnar Guðnasonar á  þjóðsögunni um Kuirkjumannaurð í öllum megindráttum. 

Sigurðarklettar eru norðan til við Kirkjumannaurð, þar átti þáverandi bóndi á 

Eyri að  hafa hengt mann  (Arinbjörn Guðnason, 1978a). Einnig segja önnur  

munnmæli að í Sigurðarklettum hafi maður að nafni Sigurður hengt sig (Ágúst  

Hálfdánarson,  1964).  

Drengur einn er bjó á Kambsnesi var búin að leita að tveimur kindum allt frá 

Hattardal og víðar í marga daga (mynd 24). Svo dreymir hann kindurnar þar sem þær 

eru í helli í Kambsnesi. Daginn eftir fer drengurinn á fætur aftur að leita kindanna en 

man ekki drauminn fyrr en hann er kominn út á Kambsnestá. Hann snýr við og fer 

beint í hellinn þar sem kindurnar voru. Honum var þá vísað þangað í draumnum 

(Lára Jónsdóttir, munnleg heimild, 2007).  

Arinbjörn Guðnason (1978a) segir svo frá að þegar komið er fyrir Nestána á 

Kambsnesi sést á háfjöru  stór steinn sem heitir Tólfkarlabani (mynd 23). Munnmæli 

herma að þar hafi tólf menn farist  er  þeir ætluðu að fara að Eyri til að galdra draug 

uppúr kirkjugarðinum. En fleiri útgáfur eru til af sögunni um Tólfkarlabana. Önnur 

munnmæli segja að tólf seiðkarlar úr Álftafirði hafi ætlað að eyða byggðinni í 

Seyðisfirði en ófriður hafði lengi staðið milli  nágranna. Af forvisku sinni hafði karl 

einn á Eyri orðið áskynja um áform Álftfirðinga og stefnt för þeirra á steininn þar 

sem þeir fórust allir (Arngrímur Fr. Bjarnason. 1946). Ágúst Halfdánarson (1964) 

bætir við um Tólfkarlabana að mennirnir sem fórust  hafi ætlað að vekja upp draug  

til að senda hann til höfuðs óvini sínum í fjarlægu héraði.  

23. Tólfkarlabani. Steininn Tólfkarlabani gægist upp úr sjónum lengst til hægri. Kambsnesið er 

til vinstri á myndinni. Súðavík og fjallstindurinn Kofri baðaðir sólargeislum sem streyma niður 

Sauradalinn  (Mynd: Davíð P. Steinsson). 

Mynd 24.  Viðburðasögur. Örnefni sem tengjast viðburðasögum. 

6 Niðurstöður 

Heildarfjöldi þjóðsagnatengdra örnefnastaðsetninga í Álftafirði er 41 eins og sjá má 

á  mynd 25. Skilgreiningin staðsetning er notuð í þessu samhengi vegna þess að ekki 

fylgja sérnöfn öllum svæðum sem tengjast þjóðsögnum í  firðinum. Sumir 

þjóðsagnastaðirnir eru einfaldlega nefndir eftir staðsetningu eða útliti, til dæmis 

álagablettur eða Hestskarðsmóar (sjá mynd 15). Auk þess er staðsetning einstakra 

örnefna, svæða og bletta sem tengjast þjóðsögum mjög á reiki og í sumum tilfellum 

eru nokkrar útgáfur af svipuðum sagnaminnum með mismunandi staðsetningum. 

Dreifing þjóðsagnatengdra örnefna og þjóðsagnatengdra svæða í Álftafirði er 

nokkuð jöfn nema á svæðinu í kringum Svarfhól (sjá mynd 25). Þar er nokkur 

samansöfnun örnefna sem skýrist af því að á því svæði eru nokkrar útgáfur af 

sameiginlegu þjóðsagnaminni (Einar Ól. Sveinsson, 1940). Þjóðsagnatengdu 

örnefnin eru allt frá fjarðarmynni upp að hæstu punktum á gönguleiðum yfir í 

Önundarfjörð. Tuttugu örnefni og þjóðsagnatengda staði er að finna í fremri hluta 

fjarðarins en tuttugu og tvo í innri hluta fjarðarins. Tuttugu og átta staðir eru á 

láglendi en þrettán staðir eru á hjöllum og upp á fjöllum. Sautján staðir eru nefndir 

nálægt því sem mætti kalla þekkta búsetu í firðinum en tuttugu og fjórir staðir eru 

fjær byggð, þó að sumir þessara þjóðsagnatengdu staða hafi verið í alfarleið fyrr á 

öldum.  

Þegar litið er til kenningu Magnus Olsen (1971) um dreifingu örnefna kemur í 

ljós að örnefnastaðir í þeim flokki sem Magnus kallar „Gardens navn“  eru í kringum 

Dvergastein, Svarthamar, Svarfhól og Hattardal. Er það í samræmi við flokkun 

Magnusar (sjá mynd.26). Dreifing miðflokksins „Bygdens navn“  er jöfn yfir 

fjörðinn. Dreifing síðasta flokksins „Veiens navn“ er alveg eftir kenningunni, 

staðsetningarnar eru við og á stöðum sem hægt er að líta á sem kennileiti og 

náttúrufyrirbæri í alfaraleið (Valagil, Kambsnes, Kofri, Bardagi, Vébjarnareyri). 

Mætti draga þá ályktun að örnefnastaðsetningar í Álftafirði séu í sterku samhengi við 

kenningar Magnusar Olsen um dreifingu örnefna.  

Mismargar útgáfur eru af þjóðsögum eru á bak við hvert örnefni og 

örnefnastaðsetningu í Álftafirði. Í sumum tilvikum er einugis um örfáar setningar að 

ræða meðan aðrar þjóðsagnir eru ítarlegri. Eins og sjá má á mynd 25 eru þjóðsögur 

sem flokkast sem goðfræðasögur ellefu, draugasögurnar átta, náttúrusögur eru þrjár, 

helgisögurnar eru þrjár og viðburðasögurnar sextán .  

Með því að hafa nokkrar útgáfur af  þjóðsögunni er hægt að bera saman hvort 

þema sögunnar sé svipað. Ef þjóðsagan er til í nokkrum útgáfum en megin þemað í 

sögunni helst svipað mætti áætla að þær þjóðsögur séu með þeim elstu í 

firðinum(Einar Ól Sveinsson, 1940). Undir þessa skilgreiningu gætu fallið 

þjóðsögurnar af dauðsföllum í Valagiljum og steininum Dverg við Dvergastein. 

Sama megin stefið er ráðandi í hvorri sögunni fyrir sig en viðbúið er að það verði 

breytingar á smáatriðum í  meðförum sögumanna í gegnum tíðina. Sagan af 

slysförum við Valagil er gott dæmi um þjóðsögu sem hefur greinilega gengið lengi 

milli manna. Til eru nokkrar útgáfur af sögunni, eins og kemur fram hér að framan í 

ritgerðinni, en sagnaminnið, formið og megin þemað er mjög svipað sama hver 

heimildarmaðurinn er. Hins vegar má leiða að því líkum að ástæðan fyrir því að 

þessar tvær sögur séu útbreiddastar og ítarlegri en aðrar þjóðsögur í firðinum er að 

sögustaðirnir sjálfir eru mjög áberandi í landslaginu (Þórhallur Vilmundarson, 1972) 

og hafa verið í alfaraleið  (Jónína Hafsteinsdóttir, 1999) frá því Álftafjörður 

byggðist.  

Auðvelt var að staðsetja örnefni þar sem örnefnið er tengt afmörkuðum hlut í 

landslaginu eins og til dæmis steininum Dverg við Dvergastein, Kofra og Valagiljum 

(Lára Jónsdóttir, munnleg heimild, 2007). Erfitt var að staðsetja með nákvæmni 

örnefnastaði sem ná yfir stórt svæði eða eru löngu horfin kennileiti eins og 

útburðarblettinn undir hlíðum Heiðnafjalls og Krummaurð á Sjötúnahlíð. Vísanir í 

náttúru og umhverfi örnefnanna voru stundum mjög almennar og geta náð yfir stórt 

svæði. 

Ástæður þess að þjóðsaga hefur skapast um örnefnastaðsetningar í Álftafirði 

eru margþættar. Fyrst ber að nefna staði sem vekja athygli vegna staðsetningar sinnar 

eða lögunar í landslaginu (Þórhallur Vilmundarson, 1972) . Það eru til dæmis staðir 

eins og Dvergur sem er stakur steinn á túnbletti, Kofri sem dregur nafn sitt af 

kollhúfu, Stapinn af lögun sinni, Kambsnesið er fram af fjalli sem er mjög mjótt og 

er klettabeltið upp af  Kambsnesinu eins og kambur í lögun, Svarthamar dregur nafn 

sitt af svörtu klettabelti í fjallshlíðinni fyrir ofan sveitabæinn og Krummaurð eftir 

urðinni á Sjötúnahlíð þó þjóðsagan sjálf skýri frumliðinn í því örnefni.  

Haugur eða Haugar við Svarfhól eru lýsandi fyrir örnefnafyrirbærið sjálft en 

það virðist vera á reiki hvort um sé að ræða einn eða tvo hauga. Sum örnefnin virðast 

til komin vegna þess að ábúendur gáfu viðkomandi stað nafn (Mead.W.R. ,1981) 

sem hefur svo fylgt staðnum  í gegnum aldirnar. Ef marka má þjóðsöguna um 

landnámskonuna Álft (Jón.Þ.Þór, 1995) þá er nafnið á firðinum sjálfum nærtækt 

dæmi og einnig Hattardalsnafnið, bæði eiga að vera eftir fyrstu ábúendum. 

Þáttakendum í atburðum eru einnig eignuð nokkur örnefni (sjá mynd 24) eins 

og  Bjarnareyri og Sigurðarklettar á Kambsnesi (Jónína Hafsteinsdóttir, 1999).  

Þó nokkrar örnefnastaðsetningar eru lýsandi fyrir atvik eða atburð sem þar á að 

hafa gerst. Má þar nefna útburðarblett í Sauradal, Tólfkarlabana, Dysjar á Langeyri, 

fornmannahaugur og landnámshaugur við Svarfhól, Vígðá og Bardagi á Sjötúnahlíð. 

Einstaka örnefni gætu átt sér margþættar skýringar, Valagil er dæmi um það. Þar eru 

tveir möguleikar á nafngift, eiginnafn konu sem fórst í giljunum eða varpstaður 

fuglategundarinnar vals (Eiríkur P. Jörundsson, 2008).  

Heilt yfir litið eru flest þjóðsagnatengd örnefni í Álftafirði með skýran uppruna í 

náttúru, eiginnöfnum og atburðum. Hins vegar eru örfá nöfn, til dæmis Valagil, með 

einn eða fleiri upprunamöguleika 

Um aldur örnefnana má vísa til kenninga Mead.W.R (1981). Samkvæmt Mead 

ætti sjálft Álftafjarðarnafnið og Hattardalur að vera elstu örnefnin á 

rannsóknarsvæðinu. Mead bendir á að örnefnin vísi oft í nafngjafann sem hefur 

viljað festa nafn sitt við landnámssvæðið. Þá kenningu styður Hallfreður Ö. 

Eiríksson (1970) þegar hann bendir á að samkvæmt Landnámu hafi margir 

landnámsmenn nefnt jarðir sínar eftir sjálfum sér, til dæmis Dýri í Dýrafirði. Hins 

vegar hafa líka verið margir landnámsmenn sem koma fyrir í þjóðsögum en eru ekki 

skráðir í Landnámu en samt sannanlega fest sér land víða á Íslandi eins  sjá má í 

örnefnum sem hafa lifað fram á okkar daga. Heiðnafjall og þjóðsagan um 

útburðarblettinn á Sauradal er líklega hægt að rekja til tímans eftir kristnitöku á 

Íslandi árið 1000. Goðfræðitengdu örnefnin koma líklega þar á eftir í aldursröðinni.   

 Það má leiða að því líkum að flest önnur örnefni í Álftafirði hafi orðið til  

uppúr miðöldum.  

Goðsögulegum örnefnum fjölgaði mikið uppúr aldmótunum 1700 í 

Skandinavíu og víðar í Evrópu (Mead.W.R., 1981) og um svipað leiti gætti aukinnar 

komu erlendra fiskimanna til Álftafjarðar. Mögulegt er að aukin samkipti við 

útlendinga hafi haft áhrif á þjóðsagnatengda örnefnamyndun í firðinum (Gunnell. T. 

,1989). Til dæmis fjölgaði mikið örnefnum sem tengdust dvergum, tröllum og öðrum 

yfirnáttúrulegum fyrirbærum í Noregi á þeim tíma. Upprunalegu erlendu 

þjóðsagnaminnin gætu þá hafa skotið rótum hér á landi  og yfirfærst yfir á þjóðsögur 

um atburði og landslagseinkenni í Álftafirði og jafnvel skapað ný örnefni (Jón 

Hnefill Aðalsteinsson,1989).  

Mynd 25.  Þjóðsagnatengd örnefni í Álftafirði. Allir þjóðsagnaflokkar. 

Mynd 26. Dreifing örnefna.  Samkvæmt kenningu Magnusar Olsen (1971). 

7 Umræður 

Einn áhugaverðasta niðurstaða rannsóknarinnar um þjóðsagnatengd örnefni í 

Álftafirði er möguleikinn á að Álft hafi verið upprunalegur landnámsmaður í 

firðinum.  Leiddar eru líkur að því  að Svarfhóll hafi upprunalega heitið Svanshóll 

(Jóhann Hjaltason, 1963) og tengist það ágætlega að ábúandinn hefur heitið Álft. 

Kenningar Hallfreðs Ö. Eiríksonar (1970) og  Mead.W.R. (1981) um nafngiftir á 

landnámsjörðum renna líka stoðum undir möguleikann á að Álft sé fyrsti 

landnámsmaðurinn í firðinum. Það er margt fleira sem styður kenninguna um að 

Svarfhóll hafi verið sú jörð sem fyrsti landnámsmaðurinn myndi hafa valið sér. 

Skógur var mikill í nágrenni Svarfhóls á landnámsöld og landrými nægt og líkur eru 

taldar á að þar hafi verið höfðingjasetur um langt skeið (Magnús Þórðarsson, 1952). 

Sagnaminnið um hauga í nágrenni Svarfhóls þar sem átti að vera grafinn 

ónafngreindur landnámsmaður, landnámsskip og gull og gersemar er gegnum 

gangandi minni í þjóðsögunum um hauganna í nágrenni Svarfhóls. Það vekur líka 

athygli að ekki langt frá Haugum sé grasflöt sem heitir Skjöldur að sögn Jóns 

Bentssonar (1964).  Eins og Hallfreður Ö. Eiríksson (1970) bendir á eru þess dæmi 

að þjóðsögur um atburði hafi lifað í Noregi og Danmörku allt frá landnámstímum til 

okkar daga og þá verið staðfestar með fornleifauppgreftri. Þannig geti sönn 

sagnaminni lifað mjög lengi við hagstæðar aðstæður eins og hafi að öllum líkindum 

verið á Svarfhóli, höfðingjastaður, prestsetur og að lokum sveitabær er fram liðu 

stundir. Því hafi þjóðsagan um landnámskonuna, landnámsskipið og 

landnámshauginn átt greiða leið manna á milli allt frá landnámi.  

Athygli vekur einnig að nafnið Tólfkarlabani og þjóðsagnaminnið um 

óskasteina  í tjörn á Kofra og helluna Steinamóður virðist vera dreift víða um Ísland 

og þar getur kenningin um landfræðilega dreifingu þjóðsagna verið að verki (Jón 

Hnefill Aðalsteinsson, 1989). Þjóðsagnatengd örnefni í Álftafirði eiga sér fjölbreytt 

upphaf og virðast fylgja helstu kenningum í örnefnafræði, landfræði og 

þjóðsagnafræði að mestu. 

